
TAIRISCINT I gCOMHAIR RÚN Ó PHARLAIMINT NA hEORPA

ar phlean gníomhaíochta um maoin intleachtúil chun tacú le téarnamh agus 
athléimneacht an Aontais
(2021/2007(INI))

Tá Parlaimint na hEorpa,

– ag féachaint do theachtaireacht ón gCoimisiún an 25 Samhain 2020 maidir le Straitéis 
Chógaisíochta don Eoraip (COM(2020)0761),

– ag féachaint don teachtaireacht ón gCoimisiún an 19 Feabhra 2020 maidir le Straitéis 
Eorpach maidir le sonraí (COM(2020)0066),

– ag féachaint do theachtaireacht ón gCoimisiún an 25 Samhain 2020 dar teideal Making 
the most of the EU’s innovative potential – An intellectual property action plan to 
support the EU’s recovery and resilience [An Leas is fearr is féidir a bhaint as 
acmhainneacht nuálach an Aontais Eorpaigh – Plean gníomhaíochta um maoin 
intleachtúil chun tacú le téarnamh agus athléimneacht an Aontais Eorpaigh] 
(COM(2020)0760),

– ag féachaint do Chairt um Chearta Bunúsacha an Aontais Eorpaigh, go háirithe 
Airteagal 17(2) di,

– ag féachaint don Chomhaontú maidir le Cúirt Aontaithe Paitinní1,

– ag féachaint do Chomhaontú EDT, 1995, maidir le Gnéithe de Chearta Maoine 
Intleachtúla a bhaineann le Trádáil (Comhaontú TRIPS),

– ag féachaint d’Acht na Ginéive de Chomhaontú Liospóin i dtaca le Sonrúcháin 
Tionscnaimh agus Tásca Geografacha na hEagraíochta Domhanda um Maoin 
Intleachtúil (EDMI), a tháinig i bhfeidhm an 26 Feabhra 20202,

– ag féachaint do Threoir (AE) 2021/241 ó Pharlaimint na hEorpa agus ón gComhairle an 
12 Feabhra 2021 lena mbunaítear an tSaoráid Téarnaimh agus Athléimneachta3,

– ag féachaint do Rialachán (AE) 2019/933 ó Pharlaimint na hEorpa agus ón gComhairle 
an 20 Bealtaine 2019 lena leasaítear Rialachán (CE) Uimh. 469/2009 maidir leis an 
deimhniú forlíontach cosanta le haghaidh táirgí íocshláinte4,

– ag féachaint do Threoir (AE) 2019/790 ó Pharlaimint na hEorpa agus ón gComhairle an 
17 Aibreán 2019 maidir le cóipcheart agus cearta gaolmhara sa Mhargadh Aonair 

1 IO C 175, 20.6.2013, lch. 1.
2 IO L 271 24.10.2019.
3 IO L 57, 18.2.2021, lch. 17.
4 IO L 153, 11.6.2019, lch. 1.

Digiteach agus lena leasaítear Treoracha 96/9/CE agus 2001/29/CE5,

– ag féachaint do Threoir 2004/27/CE ó Pharlaimint na hEorpa agus ón gComhairle an 31 
Márta 2004 lena leasaítear Rialachán 2001/83/CE maidir leis an gcód Comhphobail a 
bhaineann le táirgí íocshláinte lena n-úsáid ag an duine6,

– ag féachaint do Threoir 2004/48/CE ó Pharlaimint na hEorpa agus ón gComhairle an 
29 Aibreán 2004 maidir le cearta maoine intleachtúla a fhorfheidhmiú7,

– ag féachaint do Threoir 98/71/CE ó Pharlaimint na hEorpa agus ón gComhairle an 13 
Deireadh Fómhair 1998 maidir le cosaint dhlíthiúil na ndearaí8,

– ag féachaint do Rialachán (CE) Uimh. 6/2002 ón gComhairle an 12 Nollaig 2001 maidir 
le dearaí Comhphobail9,

– ag féachaint do Thuarascáil Fiosrúcháin na hEarnála Cógaisíochta 2009 ón gCoimisiún,

– ag féachaint do thuarascáil anailíse chomhpháirteach ar leibhéal gnólachta ó OEP-
EUIPO maidir le cearta maoine intleachtúla agus feidhmíocht ghnólachta san Aontas 
Eorpach, Feabhra 2021,

– ag féachaint do mheastóireacht an Choimisiúin ar reachtaíocht AE maidir le cosaint 
dearaí,

– ag féachaint do chonclúidí ón gComhairle maidir le tosaíochtaí AE a leagan síos don 
chomhrac i gcoinne na coireachta tromchúisí agus eagraithe le haghaidh EMPACT 
2022-2025,

– ag féachaint don mhionanailís a choimisiúnaigh Parlaimint na hEorpa dar teideal 
Standard Essential Patents and the Internet of Things [Paitinní Bunriachtanacha 
Caighdeánacha agus Idirlíon na Rudaí Nithiúla], Eanáir 2019,

– ag féachaint do rún uaithi an 9 Meitheamh 2015 ar ‘I dtreo comhthoil athnuaite maidir 
le forghníomhú Ceart Maoine Intleachtúla: Plean Gníomhaíochta AE’10,

– ag féachaint do rún uaithi an 20 Deireadh Fómhair 2020 maidir le cearta maoine 
intleachtúla chun teicneolaíochtaí intleachta saorga a fhorbairt 11,

– ag féachaint do rún uaithi an 19 Bealtaine 2021 ina bhfuil moltaí don Choimisiún maidir 
le dúshláin eagraithe imeachtaí spóirt sa timpeallacht dhigiteach12,

– ag féachaint do rún uaithi an 6 Deireadh Fómhair 2015 ina bhfuil moltaí don 
Choimisiún maidir leis an bhféidearthacht cosaint ón Aontas Eorpach maidir le tásc 

5 IO L 130, 17.5.2019, lch. 92.
6 IO L 136, 30.4.2004, lch. 34.
7 IO L 157, 30.4.2004, lch. 45.
8 IO L 289, 28.10.1998, lch. 28.
9 IO L 3, 5.1.2002, lch. 1.
10 IO C 407, 4.11.2016, lch. 25.
11 Téacsanna arna nglacadh, P9_TA(2020)0277.
12 Téacsanna arna nglacadh, P9_TA(2021)0236.

geografach a leathnú go dtí táirgí neamhthalmhaíochta13,

– ag féachaint do rún uaithi an 10 Iúil 2020 maidir le straitéis sláinte poiblí AE don ré i 
ndiaidh COVID-1914,

– ag féachaint do Riail 54 dá Rialacha Nós Imeachta,

– ag féachaint do na tuairimí ón gCoiste um Fhorbairt, ón gCoiste um an Margadh 
Inmheánach agus um Chosaint an Tomhaltóra, ón gCoiste um Thalmhaíocht agus um 
Fhorbairt Tuaithe agus ón gCoiste um Chultúr agus um Oideachas,

– ag féachaint don tuarascáil ón gCoiste um Ghnóthaí Dlíthiúla (A9-0284/2021),

A. de bhrí go bhfuil cosaint chothrom agus forfheidhmiú cothrom ceart maoine intleachtúla 
(CMI) an-tábhachtach do gheilleagar na hEorpa agus do théarnamh agus 
d’athléimneacht AE freisin, go háirithe maidir le paindéim COVID-19;

B. de bhrí gur léiríodh le paindéim COVID-19 an tábhacht a bhaineann le beartais cosanta 
MI ós rud é gur léiríodh an gá atá le bearta éifeachtacha chun aghaidh a thabhairt ar an 
nganntanas vacsaíní i gcoinne COVID-19, go raibh slite beatha faoi bhagairt agus go 
raibh caillteanas ioncaim eiseach d’oibrithe in earnálacha an chultúir agus na 
cruthaitheachta mar thoradh air;

C. de bhrí gur lú i bhfad an tionchar a bhí ag an ngéarchéim eacnamaíoch in 2008 ar 
infheistíochtaí in sócmhainní doláimhsithe, rud a léiríonn acmhainneacht sócmhainní 
MI chun cobhsaíocht eacnamaíoch agus fás a chruthú, chomh maith le comhghaol 
deimhneach idir úinéireacht CMI agus cáilíocht agus cobhsaíocht fostaíochta; de bhrí go 
léirítear le staidéir go bhfásann gnólachtaí a úsáideann CMInna níos tapa, go bhfuil siad 
níos athléimní ó thaobh sleabhctha eacnamaíocha de, go méadaíonn siad luach na 
cuideachta agus go dtreisíonn siad a seasamh sa mhargadh aonair; de bhrí go léirítear 
leis na fíricí sin freisin a thábhachtaí atá sé dreasachtaí agus cúnamh a thabhairt do 
FBManna a gcuid CMInna a chosaint agus seilbh a bheith acu orthu;

D. de bhrí gur tháinig méadú beag ar chlárúcháin MI i míonna tosaigh 2021 i gcomparáid 
leis an tréimhse chéanna in 2020; de bhrí go bhféadfaí téarnamh eacnamaíoch 
inbhuanaithe agus digiteach tar éis COVID a bhunú ar CMI; de bhrí, le linn phaindéim 
reatha COVID-19, gur chláraigh an córas mear-rabhaidh do tháirgí contúirteacha 
(‘RAPEX’) an líon foláireamh is airde dá raibh riamh ann;

E. de bhrí go bhfuil clárúcháin maoine intleachtúla (MI) ag dul i méid an t-am ar fad, agus 
go bhfuil an margadh aonair ilroinnte fós de bharr éagsúlachtaí sa reachtaíocht 
náisiúnta; de bhrí go bhfuil gá leanúnach le nósanna imeachta bailíochtaithe náisiúnta 
comhthreomhara agus dlíthíocht i gcomhair paitinní Eorpacha; de bhrí go bhfuil bearnaí 
fós ann, go háirithe san fhorfheidhmiú, a d’fhéadfadh bac a chur ar fhorbairt 
cuideachtaí, go háirithe micrifhiontair agus fiontair bheaga agus mheánmhéide 
(FBManna), srian a chur ar rochtain tomhaltóirí ar tháirgí nuálacha agus sábháilte, agus 
a d’fhéadfadh cosc a chur ar aghaidh a thabhairt ar dhúshláin shóisialta tríd an 

13 Téacsanna arna nglacadh, P8_TA(2015)0331.
14 Téacsanna arna nglacadh, T9_0205/2020

nuálaíocht;

F. de bhrí gur foinse fáis agus rathúnais iad tionscail dianeolais; de bhrí gur ghin siad 
beagnach 30 % de na poist ar fad agus beagnach 45 % den ghníomhaíocht eacnamaíoch 
iomlán (OTI) in AE idir 2012 agus 2016, mar a léiríodh i dtuarascáil anailíse ar leibhéal 
an tionscail, 2019, ó Oifig Eorpach na bPaitinní (OEP) agus ó Oifig Maoine Intleachtúla 
AE (EUIPO)15; de bhrí gurb ionann tionscail atá dian ó thaobh CMI de agus 93 % 
d’onnmhairí iomlána earraí AE chuig an gcuid eile den domhan;

G. de bhrí gur ceart bunúsach é MI de réir Airteagal 17 de Chairt um Chearta Bunúsacha 
an Aontais Eorpaigh;

H. de bhrí go mbraitheann forbairt agus dul chun cinn tionscal eolasbhunaithe go suntasach 
ar na rialacha lena rialaítear CMI, agus go háirithe ar chosaint éifeachtach a áirithiú trí 
reachtaíocht éifeachtúil maidir le paitinní, trádmharcanna, dearaí, cóipcheart agus cearta 
gaolmhara, tásca geografacha agus cosaint cineálacha plandaí, agus freisin trí na 
rialacha maidir le cosaint rún trádála a chur i bhfeidhm go cuí agus go comhchuibhithe,

I. de bhrí go rannchuidíonn córais MI le forbairt cógas nua agus go bhfuil dreasachtaí MI 
tábhachtach chun rochtain éifeachtach ar chógais inacmhainne a áirithiú; de bhrí nach 
mór cógais nua an dlí idirnáisiúnta um chearta an duine, an dlí idirnáisiúnta poiblí agus 
ceanglais sláinte poiblí a chomhlíonadh; 

J. de bhrí go bhfuil nuálaithe Eorpacha chun tosaigh i dtaobh teicneolaíochtaí glasa, ag a 
bhfuil cion mór paitinní glasa agus punanna láidre MI i dteicneolaíochtaí amhail oiriúnú 
don athrú aeráide, gabháil agus stóráil carbóin, agus cóireáil uisce agus dramhaíola;

K. de bhrí gur gá luachshocrú agus úsáid taighde agus forbartha a chur chun cinn san 
Eoraip, mar a léirítear leis an bhfíric gurb ionann iarratasóirí Eorpacha ar phaitinní agus 
mionlach iarratasóirí ar phaitinní ar fud an domhain i réimse na hintleachta saorga, cé 
gur ón Eoraip a thagann céatadán suntasach d’fhoilseacháin ardluacha maidir le IS;

Ginearálta

1. ag tacú leis an gCoimisiún i dtaobh a phlean gníomhaíochta MI ó mhí na Samhna 2020 
a shaothrú, ós rud é go bhfuil cosaint láidir, stóinsithe agus chothrom CMI ar an leibhéal 
náisiúnta, Eorpach agus idirnáisiúnta a lamhálann do thoradh ar infheistíocht go háirithe 
tábhachtach don téarnamh eacnamaíoch agus sóisialta ó COVID-19 agus ó 
ghéarchéimeanna domhanda eile agus don athléimneacht fhadtéarmach ina leith ionas 
gur féidir le AE freagairt do ghéarchéimeanna ar bhealach gasta agus i gcomhréir le 
prionsabail Rialachán (AE) 2021/241 lena mbunaítear an tSaoráid Téarnaimh agus 
Athléimneachta16 agus déantar deimhneacht dhlíthiúil agus comhlíonadh na 
reachtaíochta Eorpaí a áirithiú léi, mar aon le cruthú geilleagair inbhuanaithe atá 
digiteach agus iomaíoch go domhanda in AE, ina bhfuil an nuálaíocht ag fónamh freisin 

15 OEP-EUIPO, IPR-intensive industries and economic performances in the EU: Industry-level analysis report 
[Tionscail atá dian ó thaobh cearta maoine intleachtúla de agus feidhmíochtaí eacnamaíocha in AE: Tuarascáil 
anailíse ar leibhéal an tionscail], an tríú heagrán, Meán Fómhair 2019.
16 IO L 57, 18.2.2021, lch. 17.

chun cur le leas coiteann na sochaí, a chumasú;

2. ag aithint go spreagtar gníomhaíocht chruthaitheach, airgtheach agus nuálach le cosaint 
CMI, agus ar an gcaoi sin ag lamháil don líon is mó daoine tairbhe a bhaint as an 
ngníomhaíocht sin; ag tabhairt dá haire go bhfágann an ghníomhaíocht sin gur féidir le 
haireagóirí, nuálaithe agus údair cúiteamh a fháil as a gcuid iarrachtaí cruthaitheacha; á 
iarraidh ar an gCoimisiún leanúint de bheith ag tacú le cumas cuideachtaí Eorpacha 
nuáil a dhéanamh ar bhonn réimeas cuimsitheach MI chun cosaint éifeachtach a 
choinneáil maidir lena n-infheistíochtaí T&F, torthaí cothroma a bhaint amach trí 
cheadúnú, leanúint de chaighdeáin teicneolaíochta oscailte a fhorbairt a thacaíonn le 
hiomaíocht agus le rogha agus a áirithiú go mbeidh tionscal AE rannpháirteach i 
bhforbairt na bpríomhtheicneolaíochtaí ar an leibhéal domhanda;

FBManna agus cosaint MI

3. á thabhairt chun suntais go bhfuil go leor tairbhí ag baint le CMInna d’fhiontair bheaga 
agus mheánmhéide (FBManna) agus do mhicrifhiontair; á chur i bhfios go láidir go 
gcuireann tionscail atá dian ó thaobh CMI de poist de chaighdeán níos fearr ag a bhfuil 
dálaí oibre níos fearr agus luach saothair níos airde ar fáil; ag tabhairt dá haire go 
ngineann FBManna ar leo CMInna suas le 68 % níos mó ioncaim in aghaidh an fhostaí 
agus go n-íocann siad pá atá 20 % níos airde ná pá in FBManna nach leo CMInna; á 
chur in iúl gur ábhar imní di, dá bhrí sin, go mbíonn deacrachtaí ag go leor FBManna a 
straitéis MI féin a chinneadh agus a gcuid CMInna a bhainistiú; á chur in iúl gur díol 
sásaimh di, dá bhrí sin, dearbháin MI, an tseirbhís réamhdhiagnóiseach MI (‘IP Scan’) 
agus tionscnaimh eile de chuid an Choimisiúin agus EUIPO chun tacú le nósanna 
imeachta simplí clárúcháin agus táillí ísle riaracháin do mhicrifhiontair agus do 
FBManna agus chun cabhrú leo an leas is fearr is féidir a bhaint as a gcuid MI; á 
iarraidh ar an gCoimisiún, ar Oifig Eorpach na bPaitinní (OEP) agus ar EUIPO 
machnamh a dhéanamh ar na tionscnaimh sin a leathnú chuig sócmhainní MI de gach 
cineál agus bearta breise a shainaithint chun na tairbhí a bhaineann le clárú CMI a chur 
chun cinn chun gníomhaíochtaí FBManna a fhorbairt;

4. á chur in iúl go bhfuil sí lánchinnte de gurb é tacaíocht a thabhairt do FBManna, lena n-
áirítear bearta airgeadais agus neamhairgeadais, an bealach ceart le heolas níos fearr a 
chur ar fáil dóibh agus le rochtain níos fearr ar CMInna a thabhairt dóibh, agus go bhfuil 
ionstraimí airgeadais agus dlíthiúla den ríthábhacht sa chomhthéacs sin; á iarraidh ar an 
gCoimisiún agus ar EUIPO, dá bhrí sin, leanúint de bhearta tacaíochta bainistithe MI a 
chur chun feidhme i gcomhair FBManna agus micrifhiontar le linn an téarnaimh 
eacnamaíoch, lena n-áirítear rochtain ilfhreastail ar fhaisnéis agus ar sheirbhísí 
gaolmhara agus ar chomhairle faoi MI a sholáthar; á chur i bhfáth go gcuideoidh an 
tacaíocht sin le gach tionscnamh náisiúnta agus réigiúnach de chuid chomhaltaí 
Ghréasán an Aontais Eorpaigh um Maoin Intleachtúil (EUIPN) a ghiaráil agus a chur 
chun cinn;

5. á chur in iúl gur ábhar imní di nach bhfuil ach líon beag FBManna Eorpacha ar an eolas 
go bhfuil sócmhainní doláimhsithe ar chuid de na sócmhainní is luachmhaire, agus nach 
mbaineann ach an líon beag sin tairbhe as a gcuid MI agus iad ag iarraidh maoiniú a 
fháil; á chur in iúl gur díol sásaimh di, dá bhrí sin, an Lárionad Faisnéise Eorpach um 

Maoin Intleachtúil a fógraíodh mar cheann de roinnt mhaith beart lena n-áiritheofar go 
mbainfidh an Eoraip leas breise as luach an eolais a dhéanann ár gcuideachtaí a chruthú, 
a fhorbairt agus a chomhroinnt go leanúnach, agus go mbeidh na huirlisí agus an 
fhaisnéis is gá acu nó go ndéanfaidh siad na sócmhainní sin a bhainistiú ar bhealach 
níos gníomhaí; á chur i bhfáth go gcuireann na samhlacha áisiúlachta cosaint ghasta 
agus ísealchostais ar fáil d’aireagáin theicniúla agus go bhfuil siad an-tarraingteach do 
FBManna; ag spreagadh na mBallstát nach bhfuil an uirlis sin á tairiscint acu go fóill í a 
bhunú dá bhrí sin agus á iarraidh ar an gCoimisiún machnamh a dhéanamh ar an 
bhféidearthacht cosaint a thabhairt isteach do shamhlacha áisiúlachta ar leibhéal AE, rud 
nach bhfuil ar fáil faoi láthair;

Pacáiste na bPaitinní Aonadacha

6. á chur i bhfáth go bhfuil sé mar aidhm le pacáiste na bpaitinní aonadacha, lena n-áirítear 
an phaitinn Eorpach a bhfuil éifeacht aonadach léi (paitinn aonadach) agus Cúirt 
Aontaithe na bPaitinní (CAP), cosaint phaitinne a dhéanamh níos éifeachtúla, chomh 
maith le réiteach díospóide ar fud na hEorpa a dhéanamh sothuigthe, trí nósanna 
imeachta comhthreomhara sna Ballstáit a sheachaint, agus na costais a bhaineann leo a 
laghdú, trí chostais dlí a laghdú, chomh maith le bheith níos inrochtana agus níos 
éifeachtúla, agus ar an gcaoi sin deimhneacht dhlíthiúil a fheabhsú; á iarraidh ar na 
Ballstáit rannpháirteacha nach bhfuil sé déanta fós acu, dá bhrí sin, bogadh ar aghaidh 
leis an bPrótacal a ghabhann leis an gComhaontú maidir le Cúirt Aontaithe Paitinní i 
ndáil le cur i bhfeidhm sealadach (PPA) a dhaingniú, a luaithe is féidir, nó a dhearbhú 
trí mhodhanna eile go bhfuil siad faoi cheangal ag PPA chun go dtiocfaidh pacáiste na 
npaitinní aonadacha i ngníomh go tapa;

7. á chur i bhfáth gur rogha bhreise í an phaitinn aonadach i gcomhthreo le paitinní 
náisiúnta agus ag spreagadh na mBallstát nach bhfuil rannpháirteach go fóill i gcomhar 
feabhsaithe chun cosaint aonadach phaitinne a chruthú agus/nó nár aontaigh go fóill 
Comhaontú CAP, leanúint den phróiseas as a n-eascróidh rannpháirtíocht iomlán; á 
mheabhrú go mbaineann FBManna nuálacha tairbhe as córas comhsheasmhach Eorpach 
paitinne, agus á chur i bhfios go láidir gurb ionann Comhaontú CAP agus na Rialacha 
Nós Imeachta a ghabhann leis agus réiteach atá cothromaithe go cúramach, lena léirítear 
bunphrionsabail na comhréireachta, na solúbthachta, na cothroime agus an chothromais 
de chuid an Aontais; ag cur sonrú sna laghduithe ar tháillí agus aisíocaíocht na dtáillí do 
FBManna faoi chuimsiú Rialacha Nós Imeachta CAP;

8. á chur in iúl gur díol sásaimh di an córas malartach réitigh díospóide ionaid ilfhreastail 
atá le bunú faoi Airteagal 35 de Chomhaontú CAP, ar córas é nach gcuireann isteach ar 
na córais náisiúnta atá ann faoi láthair, ionas nach mbainfear an bonn de cheart na 
bpáirtithe chun ceartais; á iarraidh ar na Ballstáit cur i bhfeidhm tapa lárionad eadrána 
agus idirghabhála na bpaitinní a éascú, agus á iarraidh ar an gCoimisiún measúnú a 
dhéanamh i dtaobh an bhféadfadh an lárionad, sa mheántéarma nó san fhadtéarma, 
déileáil leis na díospóidí MI uile; á chur in iúl gur díol sásaimh di iarrachtaí na 
mBallstát teacht ar réitigh iomchuí chun déileáil leis na héifeachtaí a eascraíonn as 
Brexit;

Deimhnithe forlíontacha cosanta

9. á chur i bhfáth go ndéantar an córas um dheimhniú forlíontach cosanta (SPC) laistigh 
den Aontas, i ndiaidh go bhfuil mórábharthacht phraiticiúil ag baint leis, a chur chun 
feidhme ar dhóigh ilroinnte ar fud na mBallstát; ag tathant ar an gCoimisiún treoirlínte a 
eisiúint le haghaidh na mBallstát agus aghaidh a thabhairt ar an ilroinnt sin, lena n-
áirítear trí thograí reachtacha bunaithe ar mheasúnú tionchair uileghabhálach;

10. ag aithint nach ndéantar foráil le pacáiste na bpaitinní aonadacha do theideal aonadach 
SPC agus á iarraidh ar na Ballstáit tacú leis an teideal sin a bhunú mar shíneadh 
loighciúil ar chosaint aonadach phaitinne;

11. á iarraidh ar an gCoimisiún, in éagmais teideal aonadach SPC, comhleanúnachas a 
áirithiú idir córas na bpaitinní aonadacha atá ar na bacáin agus córas reatha SPC laistigh 
de AE trína shoiléiriú go bhféadfaidh oifigí paitinne náisiúnta SPCanna náisiúnta a 
dheonú ar bhonn paitinn aonadach;

12. á chur in iúl gur díol sásaimh di gur mian leis an gCoimisiún measúnú a dhéanamh ar an 
tionchar a d’fhéadfadh a bheith ag togra le haghaidh SPC aonadach; ag tabhairt dá haire 
go bhféadfadh tabhairt isteach teideal aonadach SPC le coinníoll fionraíochta ag brath ar 
an gcinneadh foirmiúil ar an leibhéal náisiúnta tarlú fiú sula dtiocfaidh an phaitinn 
aonadach i bhfeidhm, agus ag moladh dá bhrí sin go ndéanfaí machnamh ar shíneadh a 
chur le sainordú OEP, ionas go bhféadfaí scrúdú a dhéanamh ar iarratais SPC ar bhonn 
rialacha aontaithe;

13. á chur i bhfios go gcuireann neamhéifeachtúlachtaí i nósanna imeachta deonaithe SPC 
bac ar nuálaithe agus ar tháirgeoirí chun dochair do rochtain chothrom othar ar 
chóireálacha agus go bhfuil sé bunriachtanach go mbeadh machaire comhréidh ann do 
dhéantóirí táirgí cineálacha agus bithshamhlacha san Aontas; á thabhairt chun suntais, 
dá bhrí sin, nach mór aghaidh a thabhairt go héifeachtach ar mhí-úsáidí iarratas roinne 
ar phaitinní agus nascálacha paitinne; á mheabhrú gur cheart go mbainfí amach na 
riachtanais is práinní atá ag an tsochaí leis an nuálaíocht agus gur cheart soláthairtí 
tráthúla cógas, lena n-áirítear táirgí cineálacha agus bithshamhlacha, a chur chun cinn sa 
chomhthéacs sin, chomh maith le hinacmhainneacht agus infhaighteacht ghasta; á chur i 
bhfáth, maidir le díolúine Bolar, mar a thugtar uirthi, lena gceadaítear trialacha ar tháirgí 
paitinnithe a dhéanamh chun tacú le hiarratais ar údarú margaíochta i dtaca le táirgí 
cineálacha agus bithshamhlacha gan iad a bheith á meas mar sháruithe ar chearta 
paitinne nó SPCanna le haghaidh táirgí íocshláinte, chomh maith le teacht isteach 
éifeachtach agus láithreach ar an margadh tar éis do chearta paitinne agus SPCanna dul 
in éag, nach féidir athbhreithniú féideartha a dhéanamh uirthi go dtí go mbeidh measúnú 
tionchair cuimsitheach déanta;

14. ag cur béim láidir ar an ról tábhachtach atá ag infheistíochtaí poiblí in T&F, agus á 
iarraidh ar an gCoimisiún agus ar na Ballstáit a áirithiú go mbeidh torthaí T&F a 
mhaoinítear go poiblí san earnáil cógaistíochta trédhearcach ionas go ráthófar le 
coinníollacha paitinnithe agus ceadúnaithe go mbeidh sochar ann don tsláinte phoiblí ó 
infheistíochtaí poiblí; 

Bunphaitinní Caighdeáin

15. ag aithint go bhfuil faisnéis maidir le bunphaitinní caighdeáin a bheith ann, maidir lena 

raon feidhme agus maidir lena n-ábharthacht tábhachtach don chaibidlíocht ar cheadúnú 
cóir, rud a fhágann gur féidir le húsáideoir ionchasach na gcaighdeán méid a nochta do 
Bhunphaitinní Caighdeáin agus do cheadúnóirí a d’fhéadfadh a bheith ann a 
shainaithint; ag tabhairt dá haire, cé go dtéann páirtithe toilteanacha i mbun 
caibidlíochta de mheon macánta i bhformhór na gcásanna, gur minic a bhíonn 
Bunphaitinní Caighdeáin faoi réir dlíthíochta; ag moladh go bhféachfadh an Coimisiún 
ar dhreasachtaí a d’fhéadfadh a bheith ann chun caibidlíocht a dhéanamh lena 
seachnófaí dlíthíocht mar, leis sin, seachnófaí na costais a ghabhann le díospóidí agus 
laghdófaí fadhbanna gaolmhara eile;

16. á chur i bhfáth, maidir le mórán iarratas ar phaitinní arna ndearbhú mar iarratais a 
d’fhéadfadh a bheith bunriachtanach in eagraíochtaí forbartha caighdeán le linn an 
phróisis socraithe caighdeán, go bhféadfadh sé nach mbeadh siad bunriachtanach ar 
deireadh don chaighdeán arna ghlacadh ar deireadh nó i ndiaidh an phaitinn a dheonú, 
agus go gcuirfeadh sásra grinnscrúdaithe atá iomchuí, neamhspleách i ndáiríre agus 
trédhearcach leis an trédhearcacht agus go méadódh sé an deimhneacht dhlíthiúil; á chur 
in iúl gur geal léi, ina leith sin, an staidéar píolótach le haghaidh measúnú ar thréith 
riachtanach bunphaitinní caighdeáin17;

17. á iarraidh ar an gCoimisiún imscrúdú breise a dhéanamh, in éineacht leis na 
gníomhaithe ábhartha, ar na ceanglais maidir le córas neamhspleách, neodrach agus 
trédhearcach seiceálacha ar thréith riachtanach tríú páirtí tríd an éileamh ar acmhainní 
amhail teicneolaíochtaí atá ag teacht chun cinn amhail IS agus teicneolaíochtaí 
gaolmhara agus/nó saineolas teicniúil OEP a shainaithint, measúnú a dhéanamh ar a 
dtionchar sin, agus an ról a d’fhéadfadh a bheith acu sin sa chomhthéacs sin a shainiú, 
agus an t-eolas arna fháil a úsáid mar ionchur don tionscnamh reachtach maidir le 
bunphaitinní caighdeáin atá beartaithe do thús 2022 bunaithe ar mheasúnuithe tionchair 
iomchuí;

18. ag aithint a thábhachtaí atá córas cothrom ceadúnúcháin cothrom do bhunphaitinní 
caighdeáin agus ag áitiú go bhfuil tábhacht le rialacha cobhsaí, éifeachtúla agus 
cothroma le haghaidh sin; á chur i bhfios go láidir gur téarmaí dlí doiléire iad ‘téarmaí 
cothroma, réasúnacha agus neamh-idirdhealaitheacha’ (FRAND) lena n-áirítear 
éiginnteacht dhlíthiúil, agus á iarraidh ar an gCoimisiún faireachán a dhéanamh ar 
fhorbairtí tionscail agus tuilleadh soiléireachta a chur ar fáil maidir le gnéithe éagsúla 
FRAND chomh maith le cásdlí agus lena n-áirítear trí fhaireachlann (ionad inniúlachta) 
a ainmniú chun na críche sin; á mheabhrú gur iarr an Pharlaimint roimhe seo ar an 
gCoimisiún tuarascálacha bliantúla a fhoilsiú ina léirítear cásanna iarbhír de 
neamhchomhlíonadh FRAND agus de phaitinn ‘hold-ups’ agus paitinn ‘hold-outs’, mar 
a thugtar orthu;

19. ag cur béim ar an bhfíoras a thábhachtaí atá trédhearcacht na mbunachar sonraí um 
Eagraíocht Forbartha Caighdeán a mhéadú agus á iarraidh ar Eagraíochtaí Forbartha 
Caighdeán a gcóras dearbhaithe agus a mbunachair a thabhairt cothrom le dáta; ag cur 
béim, sa chomhthéacs sin, ar Airteagal 9(1)(c) de Rialachán (AE) 1257/201218 lena 

17 Airmheán Comhpháirteach Taighde an Choimisiúin Eorpaigh, Pilot study for Essentiality Assessment of 
Standard Essential Patents [Staidéar Píolótach le haghaidh Measúnú ar Thréith Riachtanach Bunphaitinní 
Caighdeáin], 2020.
18 IO L 361, 31.12.2012, lch. 1.

bhforáiltear go bhfuil sé de chúram ar OEP gealltanais cheadúnúcháin arna ndéanamh 
ag dílseánach paitinne aonadaí i gcomhlachtaí idirnáisiúnta um chaighdeánú a ghlacadh 
agus a chlárú; á iarraidh ar an gCoimisiún leanúint de bhreathnú ar iompar cuideachtaí 
tríú tíortha i gcomhlachtaí idirnáisiúnta um chaighdeánú, rud a chuireann, in éineacht 
leis na cinntí a rinne cúirteanna eachtracha le déanaí, míbhuntáiste suntasach ar 
chuideachtaí Eorpacha tríd an mbonn a bhaint d’iomaíochas an mhargaidh Eorpaigh;

20. ag tabhairt dá haire a thábhachtaí atá trédhearcacht agus an gá atá le faisnéis riachtanach 
a sholáthar go réamhghníomhach roimh ré agus bunphaitinní caighdeáin á gceadúnú 
maidir le téarmaí FRAND ar bhealach lena n-áiritheofar toradh cothrom na 
caibidlíochta de mheon macánta idir páirtithe; á thabhairt chun suntais nach bhfuil 
soiléireacht ann go fóill faoin gceist an féidir le sealbhóir bunphaitinne caighdeáin 
leibhéal an cheadúnaithe a roghnú i slabhra soláthair nó an gcaithfidh rochtain a bheith 
ag aon chuideachta sa slabhra luacha ar cheadúnas, agus á iarraidh, dá bhrí sin, ar an 
gCoimisiún comhoibriú leis na geallsealbhóirí ábhartha chun teacht ar chur chuige 
maidir leis an tsaincheist sin agus aghaidh a thabhairt uirthi;

21. ag leagan béim ar an luach atá ar thionscnaimh dheonacha atá ann cheana agus atá faoi 
stiúir an tionscail chun ceadúnú bunphaitinne caighdeáin a éascú d’idirlíon na rudaí 
nithiúla, amhail comhthiomsuithe ceadúnúcháin, lena dtugtar le chéile formhór na 
bhforbróirí Eorpacha agus idirnáisiúnta teicneolaíochta ceallaí;

Tásca geografacha 

22. á mheabhrú go bhfuil thart ar 3 300 táirge faoi chosaint ag AE mar thásca geografacha 
(TGanna) agus go bhfuil méadú tagtha ar luach bliantúil na dtáirgí sin ar fad go breis 
agus EUR 75 bhilliún, agus dá bhrí sin á chur in iúl gur is díol sásaimh di na 
tionscnaimh agus na gníomhaíochtaí chun córas na dtásc geografach maidir le táirgí 
talmhaíochta, bia, fíonta agus biotáillí a neartú, a nuachóiriú, a chuíchóiriú agus a 
fhorfheidhmiú ar bhealach níos fearr chun é a dhéanamh níos beaichte agus níos 
éifeachtaí, ós rud é go rannchuidíonn siad le poist ardcháilíochta a chruthú agus a 
chosaint, le hinbhuanaitheacht shóisialta, chomhshaoil agus eacnamaíoch a chur chun 
cinn i gceantair thuaithe, agus le héagsúlacht chultúrtha Eorpach a chothú;

23. á mheas gur cheart do shaincheist an ró-ualaigh riaracháin a chuirtear ar tháirgeoirí i 
ndáil le clárú, leasú agus bainistiú sonraíochtaí táirgí TGanna agus sainearraí 
traidisiúnta faoi ráthaíocht (STR) a bheith i gcroílár na bpléití amach anseo; á mheabhrú 
gur ndearnadh na nósanna imeachta chun na sonraíochtaí a leasú do TGanna a shimpliú 
agus a chuíchóiriú maidir le táirgí fíona agus agraibhia mar chuid den athbhreithniú ar 
athchóiriú an chomhbheartais talmhaíochta, agus gur cheart an cur chuige sin a neartú 
amach anseo;

24. á mheabhrú go meastar gurb ionann síolta feirm-shábháilte agus breis is 80 % de 
riachtanais iomlána síolta feirmeoirí i dtíortha áirithe san Afraic; á iarraidh ar AE tacú le 
córais CMInna lena gcuirtear feabhas ar fhorbairt cineálacha síolta arna n-oiriúnú go 
háitiúil agus síolta feirm-shábháilte, i gcomhréir le forálacha an Chonartha Idirnáisiúnta 
maidir le hAcmhainní Géiniteacha Plandaí do Bhia agus don Talmhaíocht (ITPGRFA) 
agus Airteagal 19 de Dhearbhú na Náisiún Aontaithe maidir le Cearta na dTuathánach 
agus Daoine Eile a Oibríonn i gCeantair Thuaithe;

25. á mheas go bhfuil sé bunriachtanach CMInna a chosaint ar bhealach lena gcuirtear 
taighde agus nuálaíocht chun cinn, go háirithe chun cineálacha talmhaíochta níos 
athléimní a thabhairt isteach chun dul i ngleic leis an athrú aeráide, samhlacha 
feirmeoireachta inbhuanaithe agus agrai-éiceolaíocha a bhaint amach, ar samhlacha iad 
lena dtugtar cosaint d’acmhainní nádúrtha agus lena n-urramaítear acmhainn atáirgthe 
agus ábhair ilchineálaigh neamhchosanta san earnáil orgánach; á chur i bhfáth go bhfuil 
cosaint ceart maidir le cineálacha plandaí bunriachtanach agus go n-éilítear léi córas 
láidir agus infhorfheidhmithe cosanta in AE agus ag leagan béim, dá bhrí sin, ar an ról 
tábhachtach atá ag córais an Chomhphobail um chearta cineálacha plandaí agus ag an 
Aontas Idirnáisiúnta um Chosaint Cineálacha Nua Plandaí; á chur i bhfios nach mór do 
CMInna cur le slándáil bia agus le hathléimneacht agus iomaíochas shamhail agraibhia 
AE;

26. á chur i bhfáth gur cheart iarrachtaí breise a dhéanamh an trédhearcacht a mhéadú 
maidir le stádas agus inphaitinneacht ábhair bhitheolaíoch; á chur i bhfios gur cheart 
rochtain leormhaith a thabhairt do phóraitheoirí ar fhaisnéis faoin ábhar bitheolaíoch a 
úsáidfidh siad sa phróiseas pórúcháin plandaí; á chur i bhfáth gur cheart don Choimisiún 
modhanna nua a chur chun feidhme chun comhairliúchán éifeachtach a dhéanamh agus 
chun faisnéis a mhalartú; ag cur i gcoinne aon phaitinniú ar ainmhithe beo;

27. á chreidiúint go bhfuil aitheantas ar TGanna le haghaidh táirgí neamhthalmhaíochta 
ábhartha maidir le tosaíochtaí chláir AE atá á bhforbairt, lena n-áirítear tosaíochtaí na 
straitéise tionsclaíche, trí shlabhraí soláthair gairide a fhorbairt, agus an Chomhaontaithe 
Ghlais trí tháirgí a dhéantar go háitiúil a chothú a bhfuil níos mó inrianaitheachta agus 
trédhearcachta acu maidir le tionscnamh an táirge agus na próisis mhonaraíochta a 
úsáidtear;

28. ag tacú leis an gCoimisiún maidir lena thionscnamh chun cosaint sui generis AE 
éifeachtúil agus thrédhearcach i dtaca le tásca geografacha (TGanna) a bhunú, ar bhonn 
measúnú tionchair críochnúil, le haghaidh táirgí neamhthalmhaíochta, lena 
sainaithnítear táirge mar tháirge de thionscnamh críche Ballstáit nó réigiúin nó ceantair 
sa chríoch sin, i gcás ina bhfuil cáilíocht, clú nó saintréith eile áirithe an táirge inchurtha 
go bunúsach i leith a thionscnaimh gheografaigh, chun teacht, inter alia, le hAcht na 
Ginéive de Chomhaontú Liospóin maidir le Sonrúcháin Tionscnaimh agus Tásca 
Geografacha, atá sínithe ag AE agus lena n-áirítear ann an fhéidearthacht TGanna a 
chosaint le haghaidh táirgí talmhaíochta agus neamhthalmhaíochta araon; ag dréim leis 
go molfaidh an Coimisiún reachtaíocht maidir leis sin a luaithe is féidir agus faoi 
dheireadh 2021 ar a dhéanaí;

29. ag cur béim ar an bhfíoras gur cheart é a bheith d’aidhm ag córas cosanta sui generis 
AE maidir le TGanna le haghaidh táirgí neamhthalmhaíochta tairbhí a thabhairt do 
thomhaltóirí, trí eolas ar thásca táirge barántúlachta a éascú, tionchar dearfach 
eacnamaíoch a imirt ar mhicrifhiontair agus ar FBManna trí iomaíochas a spreagadh, 
agus tionchar ginearálta a bheith aige ar fhostaíocht, ar fhorbairt agus ar thurasóireacht i 
gceantair thuaithe agus i gceantair bheagfhorbartha, rud a d’fhéadfadh cabhrú go 
háirithe le téarnamh AE tar éis ghéarchéim COVID-19; á chreidiúint go ndéanfadh 
cosaint sui generis sin maidir le TGanna neamhthalmhaíochta rochtain ar mhargaí tríú 
tíortha a éascú trí chomhaontuithe trádála AE; á mheas, áfach, nach mór go ndéanfaí, 
leis an gcóras, coimircí riachtanacha a bheartú, lena n-áirítear sásraí éifeachtacha agus 

trédhearcacha um chur i bhfeidhm agus um chur i gcoinne;

30. ag tabhairt dá haire nach lamháiltear do tháirgeoirí leis an gcosaint atá ann faoi láthair 
maidir le trádmharcanna AE an nasc idir cáilíocht agus tionscnamh geografach a 
dheimhniú, agus go bhfuil córais chosanta sui generis náisiúnta bunaithe cheana féin ag 
roinnt Ballstát do TGanna le haghaidh táirgí neamhthalmhaíochta, ós rud é nach bhfuil 
córas cosanta comhchuibhithe ann, rud a bhfuil ilroinnt sa mhargadh agus éiginnteacht 
dhlíthiúil mar thoradh air, agus a ghineann tionchar freisin chun dochair do tháirgeoirí; á 
chur in iúl go bhfuil sí den tuairim go gcruthódh cosaint chomhchuibhithe ar leibhéal an 
Aontais an deimhneacht dhlíthiúil is gá do na gníomhaithe uile mar aon le cosc faoi 
ráthaíocht ar sháruithe ar CMInna le haghaidh táirgí monaraithe agus táirgí ó 
cheardaithe ionas gur féidir le AE a leasanna a chosaint ar an leibhéal idirnáisiúnta ar 
bhealach níos fearr;

31. ag moladh na freagrachta maidir le clár a bhunú do thásca geografacha 
neamhthalmhaíochta a shannadh ar EUIPO chun a áirithiú go ndéanfar iad a scrúdú 
agus a chosaint go haonfhoirmeach ar fud an Aontais;

Athbhreithniú ar reachtaíocht AE maidir le cosaint dearaí 

32. á chur i bhfáth gur bunaíodh an córas cosanta dearaí atá ann faoi láthair ar leibhéal AE 
20 bliain ó shin agus gur cheart athbhreithniú a dhéanamh air; á chur in iúl gur díol 
sásaimh di, dá bhrí sin, go bhfuil an Coimisiún toilteanach reachtaíocht an Aontais 
maidir le cosaint dearaí a nuachóiriú d’fhonn tacú níos fearr leis an aistriú chuig an 
ngeilleagar digiteach, inbhuanaithe agus glas; á iarraidh ar an gCoimisiún, ar lámh 
amháin, an nós imeachta clárúcháin a thabhairt cothrom le dáta chun lamháil do 
chineálacha nua dearaidh, amhail comhéadain úsáideoirí ghrafacha, dearaí fíorúla agus 
beoite, clónna agus deilbhíní, agus dearaí ábhartha a leanann forbairtí agus 
teicneolaíochtaí nua a chosaint ar bhealach atá éasca agus nach bhfuil an t-ualach 
céanna ag baint leo, agus ar an lámh eile, comhchuibhiú breise a dhéanamh ar chur i 
bhfeidhm agus neamhbhailíochtú na nósanna imeachta sna Ballstáit;

33. ag tabhairt dá haire nach bhfuil ach comhchuibhiú páirteach déanta ar chosaint dearaí le 
haghaidh comhpháirteanna a úsáidtear chun táirgí casta a dheisiú; á chur i bhfios go 
bhfuil roinnt Ballstát i ndiaidh ‘eisceacht páirteanna spártha ’ nó ‘clásal deisiúcháin’ a 
thabhairt isteach ina reachtaíocht cheana, rud a fhágann gur féidir comhpháirteanna de 
tháirgí casta a mhonarú agus a dhíol gan sárú a dhéanamh ar CMInna; ag tabhairt dá 
haire go gcruthaíonn sé sin ilroinnt sa mhargadh inmheánach mar aon le héiginnteacht 
dhlíthiúil; á iarraidh ar an gCoimisiún, dá bhrí sin, ‘clásal deisiúcháin’ a áireamh sa 
togra a bheidh aige amach anseo, lena gcuirfear le tacaíocht don aistriú chuig geilleagar 
níos inbhuanaithe agus níos glaise agus lena seachnófar saobhadh ar an iomaíocht;

34. á chreidiúint gur cheart córas cosanta dearaí AE a ailíniú le córas trádmharcanna AE 
d’fhonn lamháil do shealbhóirí dearaí cosc a chur ar earraí a sháraíonn dearaí teacht 
isteach i gcríoch chustaim AE, ós rud é go bhfuil na cearta a ghabhann le trádmharcanna 
infhorfheidhmithe in aghaidh earraí sáraitheacha atá faoi bhealach tríd an Aontas 
Eorpach, cé nach bhfuil na cearta sin a ghabhann le dearadh infhorfheidhmithe; á 
iarraidh ar an gCoimisiún an bhearna sin a dhúnadh san athbhreithniú ar an reachtaíocht 
maidir le dearaí agus a chur ar chumas úinéirí branda stop a chur le dearaí góchumtha 

atá faoi bhealach tríd an Aontas Eorpach;

35. á chur in iúl go bhfuil sí deimhin de gur cheart cosaint dearaí a chur ar fáil ar bhealach 
aonfhoirmeach ar fud an mhargaidh aonair agus ag moladh don Choimisiún machnamh 
a dhéanamh faoin Treoir maidir le Dearaí agus an Rialachán maidir le Dearaí 
Comhphobail a ailíniú d’fhonn deimhneacht dhlíthiúil níos fearr a chruthú;

Sáruithe ar CMInna a chomhrac

36. á chur in iúl go bhféadfadh earraí góchumtha, amhail, mar shampla, cógais ghóchumtha 
nó trealamh cosanta pearsanta bréige nó maisc i gcomhthéacs phaindéim COVID-19, 
tionchar tromchúiseach a bheith acu ar shláinte agus sábháilteacht shaoránaigh AE agus 
go bhféadfaidh siad dochar tromchúiseach a dhéanamh don tsláinte phoiblí; ag áitiú cé 
go bhfuil sé d’aidhm ag gníomhaíochtaí faireachais margaidh leasanna an phobail i 
gcoitinne a chosaint, agus cé go mbaineann táirgí góchumtha le cosaint CMInna 
príobháideacha, go bhfuil dlúthnasc idir táirgí góchumtha agus rioscaí do shláinte agus 
do shábháilteacht tomhaltóirí;

37. á thabhairt chun suntais gur earraí bréige a bhí in suas le 6.8 % d’allmhairí AE, nó luach 
EUR 121 billiún, in 2016, agus gur tharla caillteanais díolachán díreacha de luach 
EUR 50 billiún agus tuairim is 416 000 caillteanas poist díreach sa tréimhse 2013-2017 
de bharr iad a bheith ar fáil ar an margadh aonair19; á chur i bhfios fios go bhfuil 
leibhéal íseal riosca i gceist le sárú ar CMI maidir leis an dóchúlacht go ndéanfar iad a 
bhrath agus maidir leis an smachtbhanna má bhraitear iad; ag tathant ar na Ballstáit, in 
éineacht leis an gCoimisiún, leis na húdaráis chustaim, le Gníomhaireacht an Aontais 
Eorpaigh i ndáil le Comhar i bhForfheidhmiú an Dlí (Europol), Interpol, agus le 
húdaráis forfheidhmithe dlí straitéisí a chomhordú agus smachtbhannaí éifeachtacha 
agus athchomhairleacha a fhorbairt go háirithe chun líon na dtáirgí guaiseacha a 
chuirtear ar fáil don phobal a theorannú agus chun góchumadh agus píoráideacht a 
chomhrac, go háirithe nuair a bhíonn nasc acu le coireacht eagraithe;

38 á chur in iúl gur oth léi go bhfuil úsáid shuntasach á baint as an idirlíon chun táirgí 
góchumtha, ábhar sáraitheach agus seirbhísí sáraitheacha CMI a dháileadh, rud a bhfuil 
éifeachtaí díobhálacha suntasacha aige sin do thionscal monaraíochta AE mar aon le 
hearnálacha na cruthaitheachta, an chultúir agus an spóirt; á chur in iúl gur díol sásaimh 
di an togra ón gCoimisiún maidir leis an Ionstraim um Sheirbhísí Digiteacha; á thabhairt 
chun suntais go rannchuideodh an phrionsabail ‘bíodh aithne agat ar do chustaiméir 
gnó’agus an córas um chomharthóirí iontaofa go mór leis an gcomhrac i gcoinne an 
ghóchumtha agus go bhféadfadh ról tábhachtach a bheith ag IS agus ag an 
mblocshlabhra i dtaobh dul i ngleic le hearraí góchumtha agus bradacha atá ar fáil ar 
líne chomh maith le rannchuidiú le forfheidhmiú feabhsaithe CMI sa slabhra soláthair 
ina iomláine; ag tacú, dá bhrí sin, le húsáid teicneolaíochtaí nua chun sáruithe ar MI a 
chomhrac agus á chur in iúl gur díol sásaimh di na foilseacháin fianaise-bhunaithe a 
chuir Faireachlann EUIPO i dtoll a chéile i ndáil leis sin;

39. ag aithint an acmhainneacht ard a bhaineann le teicneolaíochtaí blocshlabhra chun 
CMInna a chlárú agus a chosaint; á chur i bhfáth gur féidir le córais bhlocshlabhra 
cabhrú leis an slabhra soláthair a dhaingniú trí inrianaitheacht, trí shábháilteacht a 

19 EUIPO, 2020, Tuarascáil Stádais maidir le sárú ar CMI, meánfhigiúirí bliantúla, 2013-2017. 

áirithiú agus trí gach céim a dhaingniú i gcoinne na gcontúirtí a bhaineann le 
góchumadh ag gach leibhéal den slabhra soláthair; ag tabhairt dá haire, go háirithe i 
ndáil le CMInna a chlárú, gur gá d’oifigí maoine intleachtúla caighdeáin theicniúla a 
ghlacadh dá réitigh bhlocshlabhra ionas go lamhálfar d’idir-inoibritheacht; á chur i 
bhfios go láidir, chun cáilíocht agus cothroime cinntí a áirithiú, nach féidir IS agus na 
teicneolaíochtaí gaolmhara a úsáidtear don nós imeachta clárúcháin le haghaidh deonú 
CMInna a úsáid in áit an athbhreithnithe dhaonna a dhéantar de réir an cháis;

40. ag tarraingt aird ar an nasc idir coireacht MI agus an choireacht eagraithe agus 
thromchúiseach idirnáisiúnta; á chur in iúl gur díol sásaimh di, dá bhrí sin, an cinneadh 
ón gComhairle sáruithe ar MI a chur ar liosta tosaíochtaí coireachta an Aontais athuair 
faoi chuimsiú an Ardáin Eorpaigh Ildisciplíneach i gCoinne Bagairtí Coiriúla 
(EMPACT) do thimthriall 2022-2025 atá ar na bacáin, agus á iarraidh ar an gComhairle 
iad a choinneáil ar an liosta sin agus treisiú leis an gcomhar trasteorann idir na húdaráis 
náisiúnta, EUIPO, Europol, Gníomhaireacht an Aontais Eorpaigh um Chomhar Ceartais 
Choiriúil (Eurojust) agus an Oifig Eorpach Frith-Chalaoise (OLAF);

41. á chur in iúl gur díol sásaimh di go bhfuil sé i gceist ag an gCoimisiún bosca uirlisí AE i 
gcoinne an ghóchumtha a chur ar bun chun feabhas a chur ar an gcomhar idir sealbhóirí 
ceart, údaráis phoiblí, údaráis forfheidhmithe dlí ar an leibhéal náisiúnta agus ar leibhéal 
AE, agus idirghabhálaithe trí róil agus freagrachtaí a shoiléiriú tuilleadh, agus é mar 
aidhm leis comhroinnt éifeachtach faisnéise agus sonraí a éascú idir 
príomhghníomhaithe, úsáid uirlisí nua a chur chun cinn agus dul i ngleic le 
gníomhaíochtaí góchumtha; á iarraidh ar an gCoimisiún gníomhaíochtaí nithiúla a 
dhéanamh chun faireachán a dhéanamh ar shárú d’aon turas ar CMInna, lena n-áirítear i 
gcás ina n-úsáidtear sárú de mheon mímhacánta mar straitéis tráchtála d’aon ghnó, agus 
rialú níos fearr agus comhar trasteorann idir gníomhaireachtaí custaim a éileamh mar 
chuid den chomhrac i gcoinne allmhairiú táirgí góchumtha; á iarraidh ar an gCoimisiún 
breathnú a dhéanamh i dtaobh bosca uirlisí AE den chineál céanna a chruthú chun 
sáruithe eile ar CMI a chomhrac;

42. á chur i bhfios go láidir go mbeadh oideachas fadtéarmach i scoileanna maidir le MI, 
góchumadh agus píoráideacht riachtanach freisin chun athrú a dhéanamh ar an 
toilteanas earraí agus seirbhísí a sháraíonn CMInna a úsáid; á iarraidh ar na Ballstáit, dá 
bhrí sin, comhoibriú le EUIPO chun feachtais feasachta a sheoladh, lena n-áirítear i 
réimse na priontála 3T; á mheabhrú go bhféadfadh sé go n-ardódh teicneolaíocht na 
priontála 3D roinnt ábhar imní sonrach dlíthiúil maidir le gach réimse den dlí MI, 
amhail cóipcheart, paitinní, dearaí, trádmharcanna tríthoiseacha agus tásca geografacha;

43. á iarraidh ar an gCoimisiún leanúint de CMInna a chosaint agus forfheidhmiú a chur 
chun cinn i dtíortha nach tíortha de AE iad, lena n-áirítear trí chistiú a mhéadú do chláir 
spriocdhírithe AE maidir le comhar teicniúil agus fothú acmhainneachta, amhail na trí 
chlár comhair IP Key atá ar bun faoi láthair leis an tSín, leis an Áise Thoir Theas agus le 
Meiriceá Laidineach agus an chomhpháirtíocht le mór-roinn na hAfraice chun giniúint 
agus bainistiú níos fearr MI a chur chun cinn, agus trí thacú le córais MI a fheabhsaíonn 
an fhorbairt áitiúil talmhaíochta; ag spreagadh an Choimisiúin, sa chomhthéacs sin, ar 
bhonn thaithí AE, cuidiú le lucht déanta beartais agus le húdaráis forfheidhmithe agus 
eolas agus treoirlínte a sholáthar dóibh i dtaca lena n-acmhainneacht le dul i ngleic le 
sáruithe ar CMInna a fheabhsú, agus réitigh indéanta a chur chun cinn, lena bhféadfaí 

costais a laghdú go suntasach agus simpliú a dhéanamh ar na nósanna imeachta chun 
cosaint CMInna a fháil, a chothabháil agus a fhorfheidhmiú, chomh maith le faisnéis a 
soláthar do shealbhóirí ceart maidir le timpeallacht athraitheach na sáruithe agus 
soláthar earraí góchumtha; 

Dúshláin nua do cheapadh beartais i leith MI

44. á thabhairt chun suntais go bhfuil tábhacht le cosaint MI a bhaineann le teicneolaíochtaí 
IS agus gur cheart í a mheas mar is cuí, agus cé go bhféadfaí teicneolaíochtaí IS a 
chumhdach leis na rialacha reatha maidir le haireagáin arna gcur chun feidhme ar an 
ríomhaire a chosaint trí phaitinní, go bhfuil gá le critéir shoiléire le haghaidh cosaint na 
n-aireagán arna nginiúint le cabhair ó theicneolaíochtaí IS; á iarraidh ar an gCoimisiún, 
dá bhrí sin, i gcomhar le OEP agus EUIPO, deimhneacht dhlíthiúil a sholáthar maidir 
leis an ábhar sin agus súil ghéar a choinneáil ar an tsaincheist ar an leibhéal idirnáisiúnta 
in EDMI;

45. ag spreagadh na mBallstát forálacha na Treorach maidir le Cóipchirt a thrasuí gan 
mhoill agus ar bhealach a léiríonn an comhaontú a rinne na comhreachtóirí chun an 
chosaint a bhforáiltear léi a fheabhsú, agus eisceachtaí amhail rochtain ar oideachas ar 
líne agus ar oidhreacht chultúrtha dhigitithe a cheadú; á iarraidh ar an gCoimisiún 
faireachán a dhéanamh ar chonarthaí ceannaigh thar barr amach chun luach saothair 
cothrom a áirithiú do chruthaitheoirí bunaithe ar chóipcheart nó ar chearta na n-údar; á 
chur i bhfios go láidir go bhféadfadh réitigh náisiúnta éagsúla a bheith ann do shaothair 
a fhaigheann cúnamh ón intleacht shaorga mar thoradh ar easpa comhchuibhithe na 
rialacha maidir le húdarthacht agus úinéireacht cóipchirt;

46. á chur i bhfios go láidir, in ainneoin ardleibhéal comhchuibhithe ceart MI ar fud na 
hEorpa, nach bhfuil na cearta sin á bhforfheidhmiú go héifeachtúil ar bhonn trasteorann 
in AE go fóill;

47. á chur in iúl gur díol sásaimh di an fógra ón gCoimisiún go ndéanfaidh sé athbhreithniú 
ar an Treoir maidir le Bunachar Sonraí chun rochtain ar shonraí agus úsáid sonraí a 
éascú agus leasanna dlisteanacha á gcosaint ag an am céanna; á chur i bhfios go 
gcuireann bacainní neamhriachtanacha bac ar thaighde go fóill agus nach mór spásanna 
stóinsithe sonraí a fhorbairt tuilleadh chun cur ar chumas taighdeoirí teacht ar réitigh 
eolaíocha, lena n-áirítear nuair atá srianta eisceachtúla ama i gceist; ag cur béim, maidir 
leis an méid sin, ar ról na dteorainneacha agus na n-eisceachtaí ar chearta eisiacha; 

48. á chur in iúl gur oth léi nach ndearnadh, sa staidéar a rinne an Coimisiún in 2016 ar 
eintitis dearbhaithe paitinne (PAE) san Eoraip20, freagra soiléir a thabhairt ar an gceist i 
dtaobh an ndéanann samhlacha gnó roinnt PAE, ar tríothu a fhaightear paitinní ó thríú 
páirtithe agus a fhéachtar le hioncam a ghiniúint trína ndearbhú i gcoinne sáraitheoirí 
líomhnaithe trí mhí-úsáid a bhaint as neamhshiméadrachtaí dlíthíochta, mí-úsáid a 
bhaint as bealaí éalaithe sa reachtaíocht atá ann cheana agus, dá bhrí sin, atá ina bhfadhb 
ar cheart dul i ngleic léi; ag spreagadh an Choimisiúin leanúint d’fhaireachán a 

20 Airmheán Comhpháirteach Taighde an Choimisiúin Eorpaigh, Patent Assertion Entities in Europe: Their 
impact on innovation and knowledge transfer in ICT markets [Eintitis Dearbhaithe Paitinne san Eoraip: A 
dtionchar ar an nuálaíocht agus ar aistriú an eolais i margaí TFC], 2016.

dhéanamh ar an tsaincheist sin agus mionstaidéar comhfhreagrach a dhéanamh;

49. á chur in iúl gur díol sásaimh di iarrachtaí na mBallstát uile chun a áirithiú go gcuirfidh 
na cúirteanna prionsabal na comhréireachta san áireamh agus iad ag déileáil le cásanna 
urghaire;

50. ag tabhairt dá haire go bhfuil cosaint CMI ríthábhachtach chun taighde agus táirgeadh 
táirgí agus próiseas nuálach a dhreasú, lena n-áirítear cógais nua, ach tá sí suite de go 
bhfuil comhthiomsú deonach paitinní, ceadúnú éigeantach agus solúbthachtaí dá 
bhforáiltear i gComhaontú TRIPS EDT tábhachtach chun comhrac i gcoinne éigeandálaí 
sláinte domhanda, aghaidh a thabhairt ar inrochtaineacht táirgí íocshláinte áirithe, agus 
lamháil d’idirghabhálacha tarrthála ar mhaithe le leas an phobail; á iarraidh ar an 
gCoimisiún, dá bhrí sin, anailís agus iniúchadh a dhéanamh ar na roghanna a 
d’fhéadfadh a bheith ann chun éifeachtacht an cheadúnaithe éigeantaigh, agus 
comhordú níos fearr air san Aontas, a áirithiú agus fós na cásanna inar úsáideadh é san 
Aontas, na cúiseanna lena úsáid, na coinníollacha faoinar deonaíodh é, a iarmhairtí 
eacnamaíocha, agus cibé acu a baineadh an éifeacht inmhianaithe amach leis, a chur san 
áireamh; 

51. á chur i bhfáth go bhfuil sé riachtanach vacsaíní a dháileadh ar bhealach níos cothroime 
ar fud an domhain chun leathadh COVID-19 agus a shóchán a chomhrac go 
héifeachtach, agus gur gá tacú le rochtain dhomhanda ar vacsaíní COVID-19; á 
thabhairt dá haire gur mórdhúshlán fós i dtíortha atá i mbéal forbartha í an easpa 
rochtana ar vacsaíní inacmhainne; ag tacú, dá bhrí sin, leis an gCoimisiún agus leis na 
Ballstáit ina n-iarrachtaí brú a chur ar thíortha nach tíortha de AE iad deireadh a chur 
leis na toirmisc onnmhairiúcháin atá ann faoi láthair agus dlús a chur le deonú vacsaíní; 
á iarraidh ar an gCoimisiún agus ar na Ballstáit a n-iarrachtaí a mhéadú tuilleadh chun 
tacú le haistriú teicneolaíochta agus ceadúnú deonach CMInna chun rochtain 
dhomhanda ar tháirgí íocshláinte inacmhainne a bhaineann le COVID-19 a fheabhsú, 
chun aghaidh a thabhairt ar bhacainní ar tháirgeadh domhanda agus ar ghanntanas 
soláthair, agus ar an gcaoi sin galair ionfhabhtaíocha eindéimeacha nó phaindéimeacha 
a chóireáil ar fud an domhain;

52. á chur in iúl gur díol sásaimh di go bhfuil tarscaoileadh ag na tíortha is lú forbairt 
cheana, ar tugadh dóibh é go dtí an 1 Eanáir 2033, maidir le forálacha TRIPS i ndáil le 
cógaisíocht a chur chun feidhme; ag tathant ar an gCoimisiún, dá bhrí sin, a gheallúint a 
chomhlíonadh, i gcomhar le EDT, agus dul i mbun caibidlíochtaí téacs-bhunaithe 
gníomhacha agus fiúntacha ag EDT chun obair a dhéanamh maidir le méadú 
acmhainneachtaí táirgeachta vacsaíní i dtíortha atá i mbéal forbartha a dhreasú agus tacú 
leo, agus comhthiomsú deonach agus mear CMInna mar aon le comhaontuithe maidir le 
ceadúnú deonach a dhreasú, agus idirphlé a sheoladh maidir le bacainní atá ann faoi 
láthair ar cheadúnú deonach agus conas iad a shárú;

53. ag moladh go mbunófar comhordaitheoir MI ar an leibhéal Eorpach chun a áirithiú go 
mbeidh cur chuige iomlánaíoch agus comhordaithe ann i leith bheartas AE maidir le MI 
agus chun an comhar idir na húdaráis náisiúnta éagsúla maidir le MI, Ard-
Stiúrthóireachtaí an Choimisiúin agus comhlachtaí eile atá i gceannas ar CMI, amhail 
OEP, EUIPO agus EDMI agus gníomhaithe ábhartha eile a fheabhsú; go bhféadfadh an 
comhordaitheoir MI an comhrac i gcoinne sáruithe ar CMI a chur chun cinn tuilleadh ar 

an leibhéal polaitiúil is airde agus dul i mbun dualgais eile a bhaineann le CMI dá mba 
ghá;

54. ag cosaint an smaoinimh go bhfuil gá le bainistiú níos fearr MI a chur chun cinn sa 
phobal taighde agus nuálaíochta chun go mbeidh nuálaíocht mar thoradh ar thaighde 
sármhaith na hEorpa a rachaidh chun tairbhe dá saoránaigh agus dá gnólachtaí; á chur i 
bhfáth, sa chomhthéacs sin, nach mór leas a bhaint as MI a mhaoinítear go poiblí ar 
bhealach cothrom agus éifeachtach, agus gur cheart na torthaí a bhaintear amach le cistí 
AE a úsáid chun geilleagar AE a fheabhsú do chách;

55. á mheabhrú go ngineann tionscail atá dian ó thaobh CMI de an chuid is mó de 
ghníomhaíochtaí trádála AE agus go bhfuil sé bunriachtanach CMInna a chosaint agus a 
fhorfheidhmiú i dtríú tíortha freisin; á chur in iúl gur díol sásaimh di gealltanas an 
Choimisiúin cosaint urrúnta a lorg do MI i gcomhaontuithe saorthrádála a dhéanfar 
amach anseo; á iarraidh ar an gCoimisiún go n-iarrfadh sé ar an Eagraíocht Dhomhanda 
Trádála (EDT) agus ar EDMI aghaidh a thabhairt ar fhorfheidhmiú CMInna;

56. á mheabhrú gurb é ceann de na príomhdhúshláin atá ag tíortha atá i mbéal forbartha ná 
dul chun cinn a dhéanamh ar an slabhra luacha domhanda trí éagsúlú eacnamaíoch, lena 
n-éilítear rialacha trádála domhanda atá cothrom agus i bhfabhar na forbartha;

57. ag spreagadh tíortha atá i mbéal forbartha chun neart a chur le slabhraí luacha 
réigiúnacha agus trádáil agus infheistíochtaí laistigh de réigiúin sa tsláinte agus i réimsí 
a bhaineann leis an tsláinte, go háirithe trí iarrachtaí comhchoiteanna T&F i dtaighde 
leighis agus comhthiomsú réigiúnach acmhainní; á thabhairt dá haire, agus é ina chúis 
imní di, go raibh 54 rialtas tar éis srianta onnmhairiúcháin a thabhairt isteach, faoin 21 
Márta 2020, ar sholáthairtí leighis tábhachtacha ó thús na bliana sin, de réir an 
Fholáirimh Trádála Domhanda; á chur i bhfáth gur cheart comhshocruithe trádála 
réigiúnacha a úsáid chun cosc a chur ar thoirmisc onnmhairiúcháin ar tháirgí 
tábhachtacha nuair a tharlaíonn ganntanais dhomhanda agus réigiúnacha, mar atá ag 
tarlú i gcás ghéarchéim na paindéime reatha;

°

° °

58. á threorú dá hUachtarán an rún seo a chur ar aghaidh chuig an gComhairle agus chuig 
an gCoimisiún.

RÁITEAS MÍNIÚCHÁIN

Tá sócmhainní doláimhsithe amhail trádmharcanna, dearaí, paitinní agus sonraí ag éirí an-
tábhachtach i ngeilleagar eolasbhunaithe an lae inniu. Is ionann tionscail a bhaineann 
dianúsáid as cearta maoine intleachtúla agus 45 % d’olltáirgeacht intíre AE gach bliain agus 
thart ar 63 mhilliún post. Gineann gnólachtaí ar leo ar a laghad paitinn amháin, dearadh 
cláraithe amháin nó trádmharc amháin ioncam 20 % níos airde ar an meán in aghaidh an 
fhostaí ná gnólachtaí nach bhfuil na cearta sin acu. Ina theannta sin, bíonn pá 19 % níos airde, 
ar an meán, i ngnólachtaí ar leo cearta maoine intleachtúla.

Tá an tírdhreach teicneolaíochta agus éiceachórais á múnlú ag forbairtí amhail Idirlíon na 
Rudaí Nithiúla, Tionscal 4.0, feithiclí líonraithe agus teicneolaíochtaí maidir le maolú ar an 
athrú aeráide. Tá aireagáin sna hearnálacha sin ag cabhrú le AE a bheith níos inbhuanaithe 
agus níos digití. Tacóidh an nuálaíocht le téarnamh na hEorpa ó éifeachtaí phaindéim 
COVID-19. Dá bhrí sin, leagann an Rapóirtéir béim ar an ngá atá ann tacú le haireagóirí agus 
gnólachtaí chun teicneolaíochtaí nua a thabhairt chun margaidh trína áirithiú go dtugtar cearta 
maoine d’ardcháilíocht dóibh go tráthúil agus go mbeidh an t-eolas agus na huirlisí acu chun 
úsáid éifeachtach a bhaint astu. Chuige sin, tá gá le córas stóinsithe, éifeachtúil, trédhearcach 
agus cothrom maidir le cosaint maoine intleachtúla i bhfoirm straitéis chomhleanúnach 
fhoriomlán lena n-áiritheofar cosaint agus rochtain chothrom araon ar nuálaíochtaí agus lena 
dtabharfar aghaidh ar bhealaí éalaithe sa dlí nó ar oiriúnuithe a bhfuil gá leo de bharr 
mionchoigeartuithe agus forbairtí teicneolaíocha.

Dá bhrí sin, is díol sásaimh don Rapóirtéir an plean gníomhaíochta um maoin intleachtúil 
chun tacú le téarnamh agus athléimneacht AE, dar dáta an 25 Samhain 2020, ina ndéanann an 
Coimisiún foráil do straitéis fhoriomlán sin chun leas níos fearr a bhaint as acmhainneacht 
nuálach AE.

Aontaíonn sí leis an gCoimisiún, le hOifig Maoine Intleachtúla an Aontais Eorpaigh (EUIPO) 
agus le hOifig Eorpach na bPaitinní (OEP) gurb éigean go mbaineann fiontair bheaga agus 
mheánmhéide (FBManna) go háirithe úsáid as an acmhainneacht nuálach sin in ainneoin gurb 
iad gnólachtaí beaga ach go háirithe a d’fhéadfadh an tairbhe is mó a bhaint as úinéireacht ar 
chearta maoine intleachtúla. Is iad na príomhchúiseanna atá leis sin na costais a bhaineann leis 
na seirbhísí comhairleacha ábhartha, ach freisin dúshláin teanga nó fiú easpa faisnéise. Is díol 
sásaimh don Rapóirtéir iarrachtaí an Choimisiúin, EUIPO agus OEP chun aghaidh a thabhairt 
ar na dúshláin atá os comhair FBManna i ndáil leis sin, ó thacaíocht airgeadais i bhfoirm 
dearbháin MI go scagthástáil ar chearta maoine intleachtúla (‘IP scan’) agus/nó cabhair chun 
trádmharcanna nó dearaí a chomhdú go mear. I dtuairim an Rapóirtéara, ba cheart go 
gcomhlánófaí an méid sin le nósanna imeachta ionaid ilfhreastail, chomh maith le socruithe 
chun maoin intleachtúil atá cláraithe cheana a bhainistiú. Tá tuilleadh iarrachtaí, ag tógáil ar a 
bhfuil bainte amach cheana, bunriachtanach.

Maidir le paitinní, is í an phaitinn aonadach in éineacht le Cúirt Aontaithe na bPaitinní an cur 
chuige ionaid ilfhreastail is fearr agus mar sin a fhanfaidh sí. Dá mbeadh nós imeachta 
clárúcháin aonair agus paitinn aonair a bheadh bailí ar fud na hEorpa ann, dhéanfaí an 
próiseas comhdaithe paitinne reatha a shimpliú go mór, próiseas nach mór a dhéanamh i 
ngach Ballstát, agus laghdófaí go mór na costais a bhaineann leis. Chuirfeadh Cúirt Aontaithe 
na bPaitinní deireadh freisin leis an ngá atá le himeachtaí dlíthiúla comhthreomhara 

costasacha agus mhéadófaí an deimhneacht dhlíthiúil. Tá an Rapóirtéir den tuairim gur cheart 
do na Ballstáit uile lena mbaineann iarrachtaí méadaithe a dhéanamh chun Comhaontú maidir 
le Cúirt Aontaithe Paitinní a dhaingniú ionas gur féidir le pacáiste na bpaitinní aonadacha 
teacht i bhfeidhm ar deireadh. Ba mhaith léi freisin go mbeadh Ballstáit uile AE páirteach sa 
phróiseas comhair fheabhsaithe chun paitinn aonadach a chruthú ionas go ndéanfaí 
rómhaorlathas agus costais a laghdú ar fud na hEorpa agus deimhneacht dhlíthiúil a mhéadú.

Eascraíonn dhá dhúshlán eile as an díospóireacht bheartais ar phaitinní.

Baineann an chéad dúshlán le deimhnithe forlíontacha cosanta (SPCanna), a chuireann 
síneadh le téarma na bpaitinní bunúsacha lena gcumhdaítear táirgí íocshláinte agus cosanta 
plandaí. Saincheist amháin atá le himscrúdú i dtaca leis sin is ea an ról a bheadh ag SPC dá 
mba phaitinn aonadach an phaitinn bhunúsach lena mbaineann. Creideann an Rapóirtéir gur 
cheart go mbeadh teideal aonadach SPC ann; agus fiú sula dtiocfaidh an phaitinn aonadach i 
bhfeidhm, gur cheart go mbeifí in ann measúnú SPC ar an leibhéal Eorpach a dhéanamh chun 
cur chun feidhme neamhréireach sna Ballstáit agus an éiginnteacht dhlíthiúil ghaolmhar a 
sheachaint. D’fhéadfaí an measúnú substainteach sin a chomhlánú ansin le measúnú foirmiúil 
ar an leibhéal náisiúnta.

Baineann an dara dúshlán le bunphaitinní caighdeáin. Ní dhéantar aon seiceáil ar chor ar bith i 
dtaobh an bhfuil paitinn chaighdeáin bunriachtanach i ndáiríre; níl le déanamh ag sealbhóir na 
paitinne ach féindearbhú. Go leor de na paitinní atá aicmithe mar phaitinní bunriachtanacha, 
níl siad bunriachtanach i ndáiríre. Ní hamháin go mbíonn neamhéifeachtúlachtaí mar thoradh 
air sin, ach bíonn éiginnteachtaí dlíthiúla mar thoradh air freisin, lena n-áirítear don cheadúnaí 
féideartha. Chun cur i gcoinne na héiginnteachta dlíthiúla, creideann an Rapóirtéir gur cheart 
measúnú ar thréith riachtanach arna dhéanamh ag comhlacht neodrach agus inniúil go 
gairmiúil a thabhairt isteach. Ar ndóigh, is é OEP an rogha fhollasach don ról sin, ach fágann 
an Rapóirtéir ar an gCoimisiún é sin a mheas mar chuid dá mheasúnú tionchair. Is díol 
sásaimh di go bhfuil foráil déanta ag an gCoimisiún do thogra maidir le bunphaitinní 
caighdeáin don bhliain seo chugainn agus measann sí gur creat ceart é le haghaidh 
breithmheasa i dtaca le measúnú ar thréith riachtanach.

Ina theannta sin, tá roinnt fadhbanna praiticiúla ann mar thoradh ar oibleagáidí a bhaineann le 
FRAND (‘téarmaí cothroma, réasúnacha agus neamh-idirdhealaitheacha’). Ba cheart do 
ghnólachtaí dul i mbun caibidlíochta de mheon macánta agus ceadúnú a cheadú gan mhoill 
más rud é gur ndearnadh tairiscint atá comhlíontach le FRAND.

Mar sin féin, tugadh ceist os comhair na gcúirteanna ar ócáidí éagsúla i dtaobh an bhfuil 
tairiscint cothrom agus comhréireach i ndáiríre agus i dtaobh an gcomhlíonann sí prionsabal 
an neamh-idirdhealaithe. Cé go bhfuil rialuithe ann maidir le téarmaí dlí doiléire a léirmhíniú, 
ba cheart méid na faidhbe a chinneadh ar bhealach níos mionsonraithe. Dá réir sin, molann an 
Rapóirtéir go bhféachfadh an Coimisiún níos dlúithe ar fhorbairtí sa tionscal; agus féadfar 
cinneadh a dhéanamh ansin ar an mbonn sin, agus ós rud é go bhfuil na himeachtaí faoi rún, 
ní bheidh sé furasta é sin a dhéanamh.

Ina theannta sin, tá tacaíocht an Rapóirtéara ag an gCoimisiún don phlean atá aige córas 
cosanta ar fud AE a thabhairt isteach do thásca geografacha le haghaidh táirgí 
neamhthalmhaíochta, go háirithe toisc go bhfuil foráil déanta cheana dó sin ar an leibhéal 
idirnáisiúnta. Is féidir fíor-bhreisluach a ghiniúint don fhorbairt réigiúnach, d’oidhreacht 

chultúrtha na hEorpa agus do FBManna trí tháirgí réigiúnacha a chosaint, amhail 
lámhcheardaíocht, i gcomhcheangal le gnéithe táirgthe réigiúnacha sonracha nó fios gnó eile 
de chuid táirgeoirí áitiúla. Ós rud é go ndéanann roinnt Ballstát foráil cheana do chosaint tásc 
geografach le haghaidh táirgí neamhthalmhaíochta, agus nach ndéantar foráil di i mBallstáit 
eile, tá ilroinnt mhargaidh ann agus, mar thoradh uirthi sin, tá éiginnteacht dhlíthiúil ann. Is 
féidir aghaidh a thabhairt ar an dúshlán sin ar bhonn tacar aonair rialacha ar fud AE.

Maidir le cosaint dearaí, is gá na huirlisí atá ann cheana a thabhairt cothrom le dáta chun 
forbairtí digiteacha a chur san áireamh. Ag an am céanna, ba mhaith leis an Rapóirtéir go 
ndúnfaí na bealaí éalaithe sna rialacha maidir le páirteanna spártha, ós rud é go bhfuil siad 
díolmhaithe ó chosaint dearaí i roinnt Ballstát agus nach bhfuil siad díolmhaithe i mBallstáit 
eile. Ina theannta sin, maidir le forfheidhmiú ceart a bhaineann le hearraí atá faoi bhealach tríd 
an Aontas, ba cheart in-fhorfheidhmitheacht na cosanta dearaí a thabhairt i gcomhréir le 
socruithe maidir le cosaint trádmharcanna.

Maidir le góchumadh agus píoráideacht, tá an Rapóirtéir den tuairim gur cheart dlús a chur le 
comhar na n-údarás forfheidhmiúcháin náisiúnta le EUIPO, Europol, Eurojust agus OLAF 
chun go mbeidh an brath agus an t-ionchúiseamh níos éifeachtúla. Ina lán cásanna, bíonn an 
choireacht eagraithe ina cúis le cúrsaíocht earraí góchumtha nó bradacha, rud a chiallaíonn 
nach cionta fánacha iad sin. Ina theannta sin, d’fhéadfaí úsáid níos mó a bhaint as 
teicneolaíochtaí amhail an intleacht shaorga agus blocshlabhra chun góchumadh agus 
píoráideacht a bhrath ar bhealach níos éifeachtúla.

Maidir le dúshláin eile a bhaineann le beartas maoine intleachtúla, tá an Rapóirtéir den tuairim 
gur cheart úsáid ceadúnas éigeantach a fhiosrú ar bhealach níos mionsonraithe. Ba cheart don 
Choimisiún a fhiosrú ar úsáideadh ceadúnais den chineál sin cheana sna Ballstáit, agus na 
coinníollacha faoinar úsáideadh iad, agus ar tháirg siad an éifeacht inmhianaithe. D’fhéadfadh 
na torthaí sin a bheith tábhachtach sa díospóireacht maidir le conas déileáil le paindéimí.

Clúdaíonn plean gníomhaíochta an Choimisiúin a lán saincheisteanna, ach de dheasca na 
bparaiméadar a leagadh síos don dréacht-tuarascáil seo, ní raibh sé indéanta don Rapóirtéir 
aghaidh a thabhairt orthu ar fad. Dá bhrí sin, ina dréacht-tuarascáil, déanann sí tagairt 
d’athbhreithnithe atá le teacht ar reachtaíocht agus do thionscnaimh bheartaithe ón 
gCoimisiún amháin.

IARSCRÍBHINN: LIOSTA DE NA hEINTITIS NÓ NA DAOINE ÓNA bhFUAIR AN 
RAPÓIRTÉIR IONCHUR

Rinneadh an liosta seo a leanas a tharraingt suas ar bhonn deonach amháin faoi fhreagracht 
eisiach an Rapóirtéara. Fuair an Rapóirtéir ionchur ó na heintitis nó na daoine seo a leanas 
nuair a bhí an dréacht-tuarascáil á hullmhú:

Eintitis/Daoine
ACT | the App Association
IP Europe
INTA International trademark organisation [An Eagraíocht Trádmharcanna Idirnáisiúnta, 
INTA]
Markenverband
Security Robotic Development and Solution GmbH
IP2Innovate Europe
Bosch
EUIPO
AS um an Margadh Inmheánach, Tionsclaíocht, Fiontraíocht agus FBManna (GROW) sa 
Choimisiún Aonad C4 / An Geilleagar Doláimhsithe
Buanionadaíocht na Gearmáine
Apple
Continental
BASF
Fair Standard Alliance (FSA) [Comhaontas na gCaighdeán Cóir]
Oifig Eorpach na bPaitinní (OEP)
European Campaign for the Freedom of the Automotive Parts and Repair Market (ECAR) [an 
Feachtas Eorpach ar son Shaoirse Mhargadh na bPáirteanna Gluaisteán agus na nDeisiúchán] 
An Léig Ailse Eorpach (ECL)
Association of Commercial Television in Europe (ACT) [Comhlachas na Teilifíse Tráchtála 
san Eoraip]

TUAIRIM ÓN gCOISTE UM FHORBAIRT

chuig an gCoiste um Ghnóthaí Dlíthiúla

ar phlean gníomhaíochta um maoin intleachtúil chun tacú le téarnamh agus athléimneacht an 
Aontais
(2021/2007(INI))

Rapóirtéir don tuairim: Patrizia Toia
MOLTAÍ

Iarrann an Coiste um Fhorbairt ar an gCoiste um Ghnóthaí Dlíthiúla, mar an coiste atá 
freagrach, na moltaí seo a leanas a ionchorprú ina thairiscint i gcomhair rúin:

1. á chur in iúl gur geal léi an teachtaireacht maidir le plean gníomhaíochta um maoin 
intleachtúil chun tacú le téarnamh agus athléimneacht an Aontais, ach gur oth léi nach 
bhfuil an plean sin dírithe go leor ar chomhar agus cúnamh idirnáisiúnta do thíortha atá i 
mbéal forbartha; i ndáil leis an méid sin, á iarraidh ar AE ról mar phríomhghníomhaí 
domhanda i réimse na maoine intleachtúla a ghlacadh chuige féin agus iarrachtaí 
idirnáisiúnta a stiúradh chun dlús a chur le forbairt inbhuanaithe tíortha ísealioncaim 
agus meánioncaim agus chun í a éascú;

2. á thabhairt chun suntais, de réir UNCTAD, cé go raibh tíortha forbartha in ann slógadh 
ollmhór a dhéanamh ar a n-acmhainní airgeadaíochta agus buiséadacha chun bonn taca 
a chur faoina ngeilleagar (meastar gurbh ionann é agus idir 20 agus 25 % dá OTI), níl 
ach 1 % slógtha ag na tíortha is boichte chun an damáiste socheacnamaíoch a tharla mar 
thoradh ar ghéarchéim na paindéime a mhaolú21; ag cur béim ar an bhfíoras gur 
réamhriachtanas é geilleagar éagsúlaithe le go mbeidh athléimneacht ann i gcoinne 
suaití amach anseo; á chur i bhfios go láidir gurb iad na bacainní is mó roimh uasghrádú 
tionsclaíoch tíortha atá i mbéal forbartha ná srianta ar acmhainneacht táirgeachta amhail 
rochtain ar theicneolaíocht;

3. á iarraidh ar an gCoimisiún leanúint ar aghaidh le neart a chur le cosaint agus 
forfheidhmiú ceart maoine intleachtúla (CMI) i dtíortha nach bhfuil san Aontas, trí 
mhéadú a dhéanamh ar chistiú le haghaidh chláir spriocdhírithe AE um chomhar 
teicniúil agus le haghaidh fothú acmhainneachta, amhail na trí chlár comhair IP Key leis 
an tSín, leis an Áise Thoir Theas agus le Meiriceá Laidineach; sa chomhthéacs sin, ag 
spreagadh an Choimisiúin, ar bhonn thaithí AE, cuidiú le lucht déanta beartais agus le 
húdaráis forfheidhmithe agus eolas agus treoirlínte a sholáthar dóibh i dtaca leis an 

21 Reforming the International Trading System for Recovery, Resilience and Inclusive Development [An Córas 
Trádála Idirnáisiúnta don Téarnamh, don Athléimneacht agus don Fhorbairt Chuimsitheach a Athchóiriú], 
Páipéar Taighde UNCTAD (Uimh. 65), Aibreán 2021, lch. 3.



PE693.593v03-00 24/56 RR\1242013GA.docx

GA

acmhainneacht le dul i ngleic le sáruithe ar CMInna a fheabhsú, agus réitigh indéanta a 
chur chun cinn, lena bhféadfaí costais a laghdú agus simpliú a dhéanamh ar na nósanna 
imeachta chun cosaint CMInna a fháil, a chothabháil agus a fhorfheidhmiú, chomh 
maith le faisnéis a thabhairt do shealbhóirí na gceart maidir le timpeallacht athraitheach 
na sáruithe agus soláthar earraí góchumtha; á chur in iúl gur geal léi go háirithe an rún 
giniúint agus bainistiú níos fearr maoine intleachtúla (MI) a chur chun cinn ar mhór-
roinn na hAfraice mar chuid de chomhpháirtíocht lena gcuirtear leis an gclár comhair 
ceithre bliana reatha don Afraic (AfrIPI), an chéad chlár den chineál sin, as a n-
eascróidh micri-thimpeallacht níos fearr le haghaidh FBManna, lena rannchuideofar leis 
an iomaíochas agus leis an tsolúbthacht, agus, san fhadtéarma, lena bhfeabhsófar 
athléimneacht cuideachtaí a oibríonn i dtíortha atá i mbéal forbartha; ag tathant ar an 
gCoimisiún oibriú i dtreo comhthoil níos láidre a bhaint amach maidir le tábhacht 
chosaint CMI i ndáil le cruthaitheacht a mhéadú, tacú le taighde ón mbun aníos agus 
spreagadh a thabhairt d’fhás socheacnamaíoch agus d’fhorbairt shocheacnamaíoch, trína 
bhféadfaidh nuálaithe agus infheisteoirí spreagadh a thabhairt don nuálaíocht intíre agus 
infheistíocht dhíreach choigríche a mhealladh, agus trí bhealaí a chur ar fáil chun páirt a 
ghlacadh i ngníomhaíochtaí eacnamaíocha domhanda agus trí onnmhairithe de tháirgí 
áitiúla a neartú;

4. á chur in iúl gur geal léi na moltaí i dtaca le bearta chun spreagadh a thabhairt d’úsáid 
agus cur chun feidhme éifeachtach na maoine intleachtúla, chun rochtain ar 
shócmhainní a chosnaítear le cearta maoine intleachtúla agus malartuithe díobh a éascú 
agus chun sáruithe ar chearta maoine intleachtúla a chomhrac; á chur i bhfios, áfach, go 
bhfuil sé an-tábhachtach nach mbeadh oibleagáidí nua nó iomarcacha ann do 
ghnólachtaí, go áirithe in earnáil na FBManna, mar thoradh ar na bearta sin;

5. á chur i bhfios gur cheart go mbeadh FBManna in ann lán-leas a bhaint as a 
dteicneolaíocht agus as a dtáirgí, a bpróisis nó a modhanna nuálacha; á chur i bhfios go 
láidir a thábhachtaí atá sé CMInna a chosaint, ós rud é go mbíonn caillteanais ann do 
shaoránaigh agus do tháirgeoirí mar thoradh ar sháruithe, amhail cailliúint post, 
díolachán nó ioncaim cánach, agus go bhféadfaidís damáiste tromchúiseach a dhéanamh 
agus a bheith ina mbaol do shláinte agus do shábháilteacht tomhaltóirí;

6. á mheabhrú gurb é ceann de na príomhdhúshláin atá ag tíortha atá i mbéal forbartha ná 
dul chun cinn a dhéanamh ar an slabhra luacha domhanda trí éagsúlú eacnamaíoch, lena 
n-éilítear rialacha trádála domhanda atá cothrom agus i bhfabhar na forbartha;

7. á iarraidh ar an gCoimisiún borradh a chur faoi thaighde chun a chinneadh cad í an 
difríocht idir straitéisí MI cuideachtaí atá lonnaithe i dtíortha atá i mbéal forbartha agus 
straitéisí gnólachtaí atá lonnaithe i dtíortha forbartha, agus conas a théann córais dlí i 
dtíortha atá i mbéal forbartha i ngleic le cosaint MI; ag moladh go láidir don Choimisiún 
agus do Thoscaireachtaí AE cabhrú le táirgeoirí agus lena gcomhlachais chomh maith le 
húdaráis áitiúla i dtíortha atá i mbéal forbartha chun leas a bhaint as an acmhainn atá in 
MI agus chun luach eacnamaíoch a bhaint as nuálaíochtaí áitiúla, tásca geografacha 
agus eolas traidisiúnta; ag athdhearbhú a hiarrata, i ndáil leis sin, go n-urramófaí an dul 
chun cinn atá déanta i gcosaint idirnáisiúnta ar chearta daoine dúchasacha i dtaca lena n-
acmhainní géiniteacha agus a n-eolas traidisiúnta gaolmhar; ag moladh, thairis sin, go 
ndéanfaí comhairliúcháin le hionadaithe gnó agus a gcomhlachais, agus le grúpaí 
leasmhara eile freisin, chun na sonraí agus an fhaisnéis atá ar fáil a bhailiú agus a 

anailísiú, d’fhonn a áirithiú go ndéanfaidh cinntí arna nglacadh sa réimse sin leasanna 
na ngeallsealbhóirí uile a chur san áireamh ar an mbealach is leithne agus is fabhraí is 
féidir; á iarraidh ar an gCoimisiún cur le hiarrachtaí chun seirbhísí cáilithe 
comhairliúcháin a chur ar fáil agus é mar chuspóir leis sin cuidiú le fiontair nuálacha ag 
céimeanna éagsúla an phróisis taighde agus nuálaíochta, mar aon le cúnamh teicniúil a 
chur ar fáil agus feasacht a mhúscailt maidir le tábhacht na ndeiseanna atá ann don fhás 
agus don iomaíochas mar gheall ar theicneolaíochtaí nua, lena n-áirítear modhanna 
digiteacha; ar bhonn níos leithne, á iarraidh ar AE agus ar a Bhallstáit tacú le tionscadail 
réigiúnacha amhail an Comhaontú Saorthrádála le Mór-Roinn na hAfraice, ar cheart 
dóibh tús áite a thabhairt do tháirgí ó fhiontair áitiúla agus ar an gcaoi sin tacú le próisis 
tionsclaithe réigiúnacha;

8. á iarraidh ar an gCoimisiún cabhrú le tíortha atá i mbéal forbartha beartais éifeachtacha 
a chur i bhfeidhm chun smachtbhannaí agus pionóis níos déine a chur chun feidhme le 
haghaidh sáruithe ar chearta maoine intleachtúla, go háirithe maidir le góchumadh agus 
earraí bradacha;

9. á iarraidh ar an gCoimisiún a áirithiú go dtabharfaidh úinéirí bunphaitinní caighdeáin 
gealltanas a gcuid paitinní a cheadúnú ar théarmaí cothroma, réasúnacha agus neamh-
idirdhealaitheacha i dtíortha atá i mbéal forbartha;

10. ag aithint go rannchuidíonn córais MI le cógais nua a fhorbairt, ach á chur i bhfáth go 
gcaithfidh siad an dlí idirnáisiúnta um chearta an duine, an dlí idirnáisiúnta poiblí agus 
ceanglais sláinte poiblí a chomhlíonadh; á thabhairt dá haire go bhféadfadh CMInna 
láidre rochtain ar chógais i dtíortha atá i mbéal forbartha a theorannú agus nach gá go 
spreagfadh siad nuálaíocht chógaisíochta a fhreagraíonn do riachtanais tíortha atá i 
mbéal forbartha; ag moladh don Choimisiún, dá bhrí sin, plé níos leithne a thionscnamh 
ar leibhéal na hEagraíochta Domhanda Trádála (EDT) maidir le conas is fearr bacainní 
ar rochtain ar vacsaíní, cógais agus seirbhísí sláinte bunriachtanacha eile a sheachaint, 
go háirithe i gcás mór-ghéarchéimeanna sláinte; á chur i bhfáth ag an am céanna gur 
gnách go mbíonn táirgeoirí cógas cineálach níos réigiúnaí, murab ionann agus táirgeoirí 
cógas nuálach; á iarraidh ar an gCoimisiún go háirithe réitigh rialála a chur chun cinn 
lena spreagtar iomaíocht i dtáirgeadh cógas cineálach agus cothromaíocht á coinneáil 
idir cógais chineálacha agus cógais nuálacha; á iarraidh ar an gCoimisiún agus ar na 
Ballstáit cur leis na hiarrachtaí chun cúnamh teicniúil cáilithe agus maoiniú taighde a 
chur ar fáil i bhfianaise vacsaíní atá á bhforbairt lena gcuirfear cosc ar ráigeanna galar 
amach anseo, ar galair iad a tharlaíonn arís agus arís eile i dtíortha atá i mbéal forbartha, 
amhail maláire nó zika; 

11. á chur in iúl gur geal léi gur fógraíodh athbhreithniú agus comhchuibhiú na 
reachtaíochta maidir le dearaí tionsclaíocha agus gur aithníodh gur gá cosaint tásc 
geografach le haghaidh táirgí neamh-thalmhaíochta a fhorbairt; á aithint gur gá bearta 
den sórt sin agus gur féidir leo tionchar an-dearfach a bheith acu ar iomaíochas gnó;

12. á chur i bhfáth go bhfuil sé riachtanach vacsaíní a dháileadh ar bhealach níos cothroime 
ar fud an domhain chun leathadh COVID-19 agus a shóchán a chomhrac go 
héifeachtach; á mheabhrú, cé go bhfuil sé mar aidhm ag COVAX, colún vacsaíní 
thionscnamh an Luasaire um Rochtain ar Uirlisí COVID-19 (ACT) de chuid na 
hEagraíochta Domhanda Sláinte (EDS), dhá bhilliún dáileog vacsaíne a bheith ar fáil 

faoi dheireadh na bliana 2021, nach leor é sin chun freagairt do riachtanais vacsaíne na 
dtíortha is boichte chun imdhíonacht tréada a bhaint amach, agus nach ionann é agus cur 
chuige comhtháite domhanda iomchuí chun méadú de réir a chéile a dhéanamh ar 
acmhainneachtaí táirgthe ar fud an domhain;

13. á thabhairt dá haire gur mórdhúshlán fós i dtíortha atá i mbéal forbartha í an easpa 
rochtana ar vacsaíní inacmhainne; á mheas, dá bhrí sin, gur cheart go mbeadh 
infheistíochtaí in acmhainneachtaí monaraíochta áitiúla, oiliúint do ghairmithe sláinte 
agus forbairt acmhainneachtaí stórála agus leathadh amach ina dtosaíochtaí i bhfreagairt 
sheachtrach AE ar COVID-19;

14. á chur i bhfios go láidir nach bhfuil feidhm ag ceadúnú éigeantach maidir le paitinní ach 
amháin mar chatagóir amháin de chearta maoine intleachtúla (CMI), ach go bhfuil 
catagóirí CMI eile lasmuigh de raon feidhme ceadúnas éigeantach;

15. á chur in iúl gur geal léi go bhfuil tarscaoileadh ag tíortha is lú forbairt cheana féin, ar 
tugadh dóibh é go dtí an 1 Eanáir 2033, a mhéid a bhaineann le cur chun feidhme 
fhorálacha an Chomhaontaithe maidir le Gnéithe de Chearta Maoine Intleachtúla a 
bhaineann le Trádáil i ndáil le cógaisíocht, agus go bhfuil sí lánchinnte nach dtiocfadh 
feabhas ar an nganntanas vacsaíní atá ann faoi láthair dá mbainfí cosaint MI do vacsaíní, 
mar atá molta; ag tathant ar an gCoimisiún, dá bhrí sin, a gheallúint a chomhlíonadh, i 
gcomhréir le EDT, agus dul i mbun caibidlíochtaí téacs-bhunaithe gníomhacha agus 
fiúntacha ag EDT chun obair a dhéanamh maidir le méadú acmhainneachtaí táirgeachta 
le haghaidh vacsaíní i dtíortha atá i mbéal forbartha a dhreasú agus tacú leo agus 
comhaontuithe maidir le ceadúnú deonach a dhreasú, agus idirphlé a sheoladh maidir le 
bacainní atá ann cheana ar cheadúnú deonach agus conas iad a shárú;

16. ag tacú go láidir le bearta éifeachtacha chun aghaidh a thabhairt ar an nganntanas 
vacsaíní i gcoinne COVID-19, go háirithe i dtíortha atá i mbéal forbartha agus, dá bhrí 
sin, ag tacú leis an gCoimisiún agus na Ballstáit ina n-iarrachtaí chun brú a chur ar 
thíortha nach bhfuil san Aontas deireadh a chur leis na toirmisc onnmhairiúcháin atá acu 
cheana agus dlús a chur le deonú vacsaíní; á iarraidh ar an gCoimisiún agus ar na 
Ballstáit a n-iarrachtaí a mhéadú tuilleadh chun tacú le haistriú teicneolaíochta agus 
ceadúnú deonach le haghaidh cearta maoine intleachtúla chun galair ionfhabhtaíocha 
eindéimeacha nó phaindéimeacha a chóireáil ar fud an domhain;

17. á thabhairt dá haire gur cheart go mbeadh aon chinneadh a ghlacfar laistigh den chreat 
atá ann cheana ag brath ar mhéadú éifeachtach a dhéanamh ar an acmhainneacht 
táirgeachta dhomhanda, ar dháileadh cóir agus cothrom vacsaíní a áirithiú trí dheireadh 
a chur leis na bacainní trádála ar onnmhairiú vacsaíní agus trí cheadúnú deonach agus 
malartú fhios gnó na gcuideachtaí cógaisíochta is mó a spreagadh;

18. á iarraidh ar an gCoimisiún dul i mbun caibidlíochta ag EDT chun úsáid ceadúnas 
éigeantach faoi Chomhaontú TRIPS a shimpliú agus deimhneacht dhlíthiúil níos mó a 
sholáthar do thíortha a bhaineann úsáid as an tsolúbthacht sin, go háirithe maidir leis an 
gcúiteamh a bheidh le híoc; á iarraidh ar an gCoimisiún cúnamh teicniúil a thabhairt do 
thíortha atá i mbéal forbartha ionas go mbeifear in ann an creat ceadúnaithe éigeantaigh 
atá ann faoi láthair a chur chun feidhme go héifeachtach nuair a tharlóidh na cúinsí dá 
bhforáiltear in Airteagal 31 de Chomhaontú TRIPS sna tíortha sin, agus a áirithiú go 

ndéanfaidh na Ballstáit Rialachán (CE) Uimh. 816/2006 ó Pharlaimint na hEorpa agus 
ón gComhairle maidir le ceadúnú éigeantach paitinní a bhaineann le monarú táirgí 
cógaisíochta lena n-onnmhairiú chuig tíortha a bhfuil fadhbanna sláinte poiblí acu a 
chur chun feidhme go rianúil, chun na táirgí sin a onnmhairiú arna iarraidh sin do 
thíortha atá i mbéal forbartha a bhfuil easpa acmhainneacht monaraíochta acu agus iad 
ag tabhairt aghaidh ar ghéarchéimeanna sláinte poiblí; á chur in iúl gur geal léi, i ndáil 
leis sin, go bhfuil an Coimisiún ag fiosrú, in éineacht leis na Ballstáit, an fhéidearthacht 
go gcruthófaí sásra comhordúcháin éigeandála a dtionscnófaí é nuair a bheadh na 
Ballstáit ag smaoineamh ar cheadúnas éigeantach a eisiúint;

19. á áitiú gur gá tacú le rochtain oscailte dhomhanda ar vacsaíní COVID-19 chun táirgeadh 
domhanda a mhéadú trí aistriú teicneolaíochta; á chur i bhfios go láidir nár dhírigh an 
Coimisiún go dtí seo ach amháin ar mhonaróirí vacsaíní an Iarthair a spreagadh chun 
teicneolaíocht agus ceadúnais a chomhroinnt ar bhonn deonach; 

20. ag tathant ar an gCoimisiún leanúint ar aghaidh lena thacaíocht don nuálaíocht agus do 
chearta maoine intleachtúla sa phlé domhanda;

21. á iarraidh ar an gCoimisiún staonadh ó chaibidlí leathana MI a éileamh i 
gComhaontuithe Saorthrádála le tíortha meánioncaim agus íseal-mheánioncaim atá i 
mbéal forbartha, amhail bearta TRIPS-plus, agus athbhreithniú a dhéanamh ar na cinn 
atá ann cheana ionas go n-áiritheofar go bhfuil siad i gcomhréir le Dearbhú Doha maidir 
le TRIPS agus an tSláinte Phoiblí;

22. á chur in iúl go bhfuil sí den tuairim gur cheart do AE cothú a dhéanamh go práinneach 
ar shocruithe iltaobhacha ar leibhéal EDT, lena n-áirítear conradh maidir le paindéimí, 
amhail a mhol Uachtarán na Comhairle Eorpaí le déanaí, mar chuid den ‘Tionscnamh 
Sláinte agus Trádála’ a bheidh le glacadh i mí na Samhna 2021 le linn an dóú 
Comhdháil Aireachta déag, agus ag an gcéad chomhthionól ginearálta eile de chuid 
EDT; 

23. á iarraidh ar an gCoimisiún tacú le tíortha atá i mbéal forbartha agus iad ag déanamh 
athbhreithniú ar a ndlíthe náisiúnta MI, agus na solúbthachtaí atá ar fáil á gcur san 
áireamh, go háirithe tarscaoiltí aistrithe TLFanna agus iad siúd nach bhfuil i 
ngnáthúsáid sna tíortha sin, amhail an eisceacht maidir le taighde agus an eisceacht 
maidir le hathbhreithniú rialála;

24. ag spreagadh tíortha atá i mbéal forbartha chun neart a chur le slabhraí luacha 
réigiúnacha agus trádáil agus infheistíochtaí laistigh de réigiúin sa tsláinte agus i réimsí 
a bhaineann leis an tsláinte, go sonrach trí iarrachtaí comhchoiteanna T&F i dtaighde 
leighis agus comhthiomsú réigiúnach acmhainní; á thabhairt dá haire, agus é ina chúis 
imní di, go raibh 54 rialtas tar éis srianta onnmhairiúcháin a thabhairt isteach, amhail ón 
21 Márta 2020, ar sholáthairtí leighis riachtanacha ó thús na bliana sin, de réir an 
Fholáirimh Trádála Domhanda22; á chur i bhfáth gur cheart comhshocruithe trádála 
réigiúnacha a úsáid chun cosc a chur ar thoirmisc onnmhairiúcháin ar tháirgí 
tábhachtacha nuair a tharlaíonn ganntanais dhomhanda agus réigiúnacha, mar atá ag 

22 Reforming the International Trading System for Recovery, Resilience and Inclusive Development [An Córas 
Trádála Idirnáisiúnta don Téarnamh, don Athléimneacht agus don Fhorbairt Chuimsitheach a Athchóiriú], 
Páipéar Taighde UNCTAD (Uimh. 65), Aibreán 2021, lch. 20.

tarlú i gcás ghéarchéim na paindéime reatha;

25. á thabhairt dá haire go bhfuil sé i gceist ag an gCoimisiún meastóireacht agus 
athbhreithniú a dhéanamh ar na Cearta Comhphobail maidir le Cineálacha Plandaí 
(CPVR); á mheabhrú gur thug AE gealltanas Clár Oibre 2030 agus a chuspóir gan aon 
duine a fhágáil ar gcúl a chur chun feidhme; á chur i bhfáth go bhfuil feirmeoirí ar 
mhionscála (SSFanna) agus an bhithéagsúlacht talmhaíochta ríthábhachtach chun na 
SDGanna a bhaint amach; á chur i bhfáth, dá réir sin, gur gá tacú le cur chuige cearta-
bhunaithe i dtaca le cur chun feidhme an Dearbhaithe maidir le Cearta na dTuathánach 
agus Daoine Eile a Oibríonn i gCeantair Thuaithe a ghlac Comhthionól Ginearálta na 
Náisiún Aontaithe ag an 73ú Seisiún dá chuid i mí na Nollag 2018;

26. á thabhairt chun suntais go bhfuil ról ríthábhachtach ag feirmeoirí ar mhionscála 
(SSFanna) agus ag an mbithéagsúlacht talmhaíochta maidir le haistí bia sláintiúla agus 
cothaitheacha agus maidir le hathléimneacht na gcóras táirgeachta talmhaíochta a 
áirithiú chun dul i ngleic leis an athrú aeráide; á mheabhrú freisin go bhfuil éagsúlacht 
síolta ríthábhachtach chun athléimneacht na feirmeoireachta in aghaidh an athraithe 
aeráide a neartú;

27. á mheabhrú go meastar gurb ionann síolta feirm-shábháilte agus breis is 80 % de 
riachtanais iomlána síolta feirmeoirí i dtíortha áirithe san Afraic; á iarraidh ar AE tacú le 
córais um chearta maoine intleachtúla lena gcuirtear feabhas ar fhorbairt cineálacha 
síolta arna n-oiriúnú go háitiúil agus síolta feirm-shábháilte, i gcomhréir le forálacha an 
Chonartha Idirnáisiúnta maidir le hAcmhainní Géiniteacha Plandaí do Bhia agus don 
Talmhaíocht (ITPGRFA), lena ndéantar cearta feirmeoirí acmhainní géiniteacha a 
choinneáil ar mhaithe leis an tslándáil bia agus le hoiriúnú don athrú aeráide a 
choimirciú, agus Airteagal 19 de Dhearbhú na Náisiún Aontaithe maidir le Cearta na 
dTuathánach agus Daoine Eile a Oibríonn i gCeantair Thuaithe, a bhfuil ceart ag 
tuathánaigh dá réir a síolta féin agus a n-eolas traidisiúnta féin a choinneáil, a rialú, a 
chosaint agus a fhorbairt.

TUAIRIM ÓN gCOISTE UM AN MARGADH INMHEÁNACH AGUS UM CHOSAINT 
AN TOMHALTÓRA

chuig an gCoiste um Ghnóthaí Dlíthiúla

ar phlean gníomhaíochta um maoin intleachtúil chun tacú le téarnamh agus athléimneacht an 
Aontais
(2021/2007(INI))

Rapóirtéir don tuairim: Vlad-Marius Botoş

MOLTAÍ

Iarrann an Coiste um an Margadh Inmheánach agus um Chosaint an Tomhaltóra ar an gCoiste 
um Ghnóthaí Dlíthiúla, mar an coiste atá freagrach, na moltaí seo a leanas a ionchorprú ina 
thairiscint i gcomhair rúin:

A. de bhrí go bhfuil clárúcháin maoine intleachtúla (MI) ag dul i méid an t-am ar fad, agus 
go bhfuil an margadh aonair ilroinnte fós de bharr difríochtaí sa reachtaíocht náisiúnta; 
de bhrí go bhfuil gá leanúnach le nósanna imeachta bailíochtaithe náisiúnta 
comhthreomhara agus dlíthíocht i gcomhair paitinní Eorpacha; de bhrí go bhfuil bearnaí 
fós ann, go háirithe san fhorfheidhmiú, a d’fhéadfadh bac a chur ar fhorbairt 
cuideachtaí, go háirithe micrifhiontair agus fiontair bheaga agus mheánmhéide 
(FBManna), srian a chur ar rochtain tomhaltóirí ar tháirgí nuálacha agus sábháilte, agus 
a d’fhéadfadh cosc a chur ar aghaidh a thabhairt ar dhúshláin shóisialta tríd an 
nuálaíocht;

B. de bhrí go dtagann 45 % de OTI ó thionscail atá dian ar chearta maoine intleachtúla 
(CMI), a rannchuidíonn go díreach le cruthú beagnach 30 % de na poist ar fad, ach nach 
bhfuil cearta MI cláraithe ag ach 9 % de FBManna uile AE; de bhrí go gcuireann costais 
arda, ualaí riaracháin agus an easpa faisnéise maidir le clárú agus bainistiú MI bac ar 
mhicrifhiontair agus ar FBManna leas iomlán a bhaint as na deiseanna atá ann a bhuí le 
MI agus comhroinnt sonraí;

C. de bhrí go bhfuil easpa faisnéise i roinnt Ballstát faoi thairbhí agus luach intreach CMI; 
de bhrí go méadaíonn CMI luach iomlán na cuideachta, rud a fhágann gnó níos 
athléimní a bheith ann mar aon le seasamh níos láidre ar an mhargadh aonair;

D. de bhrí, cé go bhfuil cearta maoine intleachtúla rialaithe go maith i bhformhór na 
mBallstát, nach ann d’fhorfheidhmiú comhchuibhithe chreat dlíthiúil CMI go fóill; de 

bhrí go bhfuil sáruithe, góchumadh, píoráideacht, coinneáil siar cúltaiscí, agus easpa 
forfheidhmiúcháin trasteorann ag cur na héagsúlachta cultúrtha i mbaol, mar aon le CMI 
agus córais foinse oscailte a thacaíonn leis an nuálaíocht; de bhrí go bhfuil táirgí 
góchumtha fós flúirseach sa mhargadh aonair, agus a bhformhór ag teacht isteach san 
Aontas tríd an margadh digiteach, rud is cúis le caillteanais airgeadais thart ar 
EUR 60 billiún in aghaidh na bliana;

E. de bhrí gur tháinig méadú beag ar chlárúcháin MI i míonna tosaigh 2021 i gcomparáid 
leis an tréimhse chéanna in 2020, cé go meastar go bhfuil paindéim COVID-19 fós ag 
déanamh difear do chlárúcháin MI;

F. de bhrí, cé go bhféadfadh na réitigh nuálacha lena n-áiritheofar téarnamh eacnamaíoch 
inbhuanaithe agus digiteach sa ré iar-COVID a bheith bunaithe ar CMI, gur beag 
micrifhiontar agus FBManna a bhaineann tairbhe as a MI agus iad ag iarraidh rochtain a 
fháil ar mhaoiniú;

G. de bhrí, le linn phaindéim reatha COVID-19, gur chláraigh an córas Mear-Rabhaidh do 
tháirgí contúirteacha (‘RAPEX’) an líon foláireamh is airde dá raibh riamh ann;

1. ag leagan béim ar a thábhachtaí atá sé comhar níos fearr a bheith ann idir an tAontas 
Eorpach agus na Ballstáit i ndáil le reachtaíocht MI a chomhchuibhiú agus rochtain na 
n-oibreoirí eacnamaíocha ar chlárú CMI ar leibhéal an Aontais a éascú, agus freisin ar 
an gcreat dlíthiúil lena gcosnaítear cearta MI san Aontas a chomhchuibhiú ar bhealach 
éifeachtach, agus feabhas a chur ar fhorfheidhmiú an chreata sin, i gcás bearnaí a bheith 
fós ann; á chur i bhfios go láidir gur cheart go mbeadh rochtain ag nuálaithe AE ar 
uirlisí cosanta tapa, éifeachtacha agus inacmhainne; ag moladh go ndéanfar na bearnaí 
atá sa reachtaíocht atá ann faoi láthair a líonadh chun feabhas a chur ar fheidhmiú an 
mhargaidh aonair do MI agus chun cosaint an tomhaltóra a fheabhsú;

2. á chur i bhfios go láidir go bhfuil cosaint CMI ina cuid ríthábhachtach de mhargadh 
inmheánach an Aontais Eorpaigh toisc go ngineann tionscail atá dian ó thaobh cearta 
maoine intleachtúla de cion suntasach d’olltáirgeacht intíre AE agus go rannchuidíonn 
siad le poist ardcháilíochta a chruthú; ag tabhairt dá haire go bhfuil Cúirt Bhreithiúnais 
an Aontais Eorpaigh gníomhach mó sa mhó i ndíospóidí CMI, agus go bhfuil clásal nár 
úsáideadh fós sa Chonradh ar Fheidhmiú an Aontais Eorpaigh (CFAE) in Airteagal 262 
a fhágann gur féidir inniúlachtaí an Aontais i réimse CMI a neartú go suntasach;

3. ag meabhrú go bhfuil an acmhainneacht nuálaíochta ar fud an Aontais ina 
hacmhainneacht láidir, agus go bhfuil roinnt teicneolaíochtaí bunriachtanacha don am 
atá le teacht ina dteicneolaíochtaí dearscnaitheacha; ag leagan béim ar a thábhachtaí atá 
creat CMI lena dtacaítear leis an acmhainneacht sin agus lena gcosnaítear na 
hinfheistíochtaí arna ndéanamh ag nuálaithe agus cuideachtaí i dteicneolaíochtaí nó cuir 
chuige nua;

4. ag tabhairt dá haire go bhfuil AE chun deiridh maidir le staidreamh comhdaithe CMI 
agus maidir le comhchruinniú na gcomhduithe i dteicneolaíochtaí ríomhaireachta i 
gcomparáid le hiomaitheoirí domhanda eile; ag leagan béim ar an baol atá ann go 
mbeidh cleachtais iomarcacha mhí-úsáideacha ann maidir le paitinní a dheonú más rud é 
go mbeidh deonú na bpaitinní rócheadaitheach; ag moladh go ndéanfaidh an Coimisiún 
céimeanna chun mórghlacadh CMInna a éascú, lena n-áirítear trí Chúirt Aontaithe na 

bPaitinní (CAP) a bhunú go pras;

5. ag tabhairt dá haire treoraíocht an Choimisiúin maidir le hAirteagal 17 de Threoir (AE) 
2019/790 a chur chun feidhme, lena dtugtar cúnamh do na Ballstáit an Treoir a chur 
chun feidhme i gcomhréir le cearta bunúsacha;

6. ag meabhrú Plean Gníomhaíochta an Choimisiúin, 2014, maidir le Forfheidhmiú CMI 
agus tionscnaimh iardain an tionscail; á iarraidh ar an gCoimisiún straitéis a cheapadh 
bunaithe ar an taithí a fuarthas san am a chuaigh thart chun dul i ngleic le sáruithe, 
coinneáil siar cúltaiscí agus píoráideacht, agus iad a íoslaghdú, atá fós ann agus ar léir 
iad a bheith níos contúirtí fós le linn phaindéim COVID-19, rud a fhágann sláinte, 
sábháilteacht agus slándáil tomhaltóirí a bheith go mór i mbaol; á chur in iúl gur geal léi 
an togra ón gCoimisiún le haghaidh phacáiste na hIonstraime um Sheirbhísí Digiteacha, 
lena ndéantar freagrachtaí soláthraithe seirbhíse digití, go háirithe ardáin ar líne, a 
shoiléiriú agus a uasghrádú;

7. ag leagan béim ar a thábhachtaí atá sé a áirithiú go mbeidh MI criticiúil ar fáil tráth 
géarchéime, lena n-áirítear trí uirlisí ceadúnaithe comhchuibhithe nua agus trí chóras 
chun ceadúnú éigeantach a chomhordú chun margadh inmheánach AE a dhéanamh níos 
athléimní trí dhul i ngleic, i measc nithe eile, le heaspa infhaighteachta táirgí sonracha 
agus trí leasanna na dtomhaltóirí a chosaint ar bhealach níos fearr trí mhéaduithe ar 
phraghsanna a sheachaint;

8. á chur in iúl gur geal léi go bhfuil meastóireacht á déanamh ag an gCoimisiún ar an 
bhféidearthacht maidir le sásra deontais deimhnithe fhorlíontaigh cosanta aontaithe 
(SPC) a thabhairt isteach agus/nó teideal aonadach SPC a chruthú, lena réiteofaí cur 
chun feidhme ilroinnte reatha CMI ar fud na mBallstát;

9. ag leagan béim ar a thábhachtaí atá sé aghaidh a thabhairt go práinneach ar an easpa 
forfheidhmithe chomhchuibhithe CMI ar leibhéal AE; á iarraidh ar an gCoimisiún 
meastóireacht a dhéanamh i dtaobh an bhféadfadh bearta nó treoirlínte nua lena n-
éascaítear forfheidhmiú trasteorann CMI a bheith ina gcomhlánú ar an Treoir maidir le 
Cearta Maoine Intleachtúla a Fhorghníomhú, amhail comhchuibhiú Eorpach na n-
oibleagáidí dlíthiúla maidir le nósanna imeachta, coimircí nós imeachta, sásraí 
trédhearcachta chun cruinneas agus iontaofacht na n-uirlisí digiteacha a fhíorú etc.;

10. á chur i bhfios go láidir nach mór téarnamh glas, digiteach agus inbhuanaithe agus 
athléimneacht mhéadaitheach sa mhargadh aonair a bheith bunaithe ar úsáid iomlán 
sócmhainní doláimhsithe; ag leagan béim ar a thábhachtaí atá sé faisnéis a scaipeadh 
maidir leis na tairbhí a bhaineann le MI agus le cláir thacaíochta an Choimisiúin do na 
hoibreoirí eacnamaíocha go léir; á thabhairt chun suntais go gcaithfidh an fhaisnéis sin a 
bheith dírithe go sonrach ar FBManna atá gníomhach in earnálacha dlútheolais;

11. á chur i bhfáth gurb amhlaidh, má bhíonn úinéireacht ag cuideachtaí ar CMI, a bhíonn 
cobhsaíocht agus fás eacnamaíoch ann dóibh, mar go léiríonn staidéir go n-íocann na 
cuideachtaí sin tuarastail atá suas le 19 % níos airde ar an iomlán lena bhfostaithe agus 
gur gnách leo a bheith níos cobhsaí; á iarraidh ar an gCoimisiún agus ar na Ballstáit 
straitéis a chruthú chun dlús a chur leis an taighde agus leis an bhforbairt (T&F), agus 
chun tacú leo, rud a fhágfaidh go ndéanfar torthaí T&F a chlaochlú ina bhfiontair 
eacnamaíocha luachmhara trí MI a chlárú agus a luacháil ar an leibhéal Eorpach, go 

méadófar líon na micrifhiontar agus na FBManna a úsáideann CMI, agus, ar an gcaoi 
sin, geilleagar agus margadh aonair atá níos athléimní a chruthú;

12. ag leagan béim ar a thábhachtaí atá tionscail atá dian ó thaobh CMI de sna straitéisí 
téarnaimh agus athléimneachta glasa agus digiteacha; á iarraidh ar an gCoimisiún an 
margadh aonair a neartú trí chomhoibriú leis na Ballstáit chun teacht ar chur chuige 
coiteann i leith aghaidh a thabhairt ar sháruithe agus i leith coinneáil siar cúltaiscí a 
íoslaghdú, agus, ar an gcaoi sin, an dúrud cásanna cúirte maidir le paitinní Eorpacha 
cláraithe a sheachaint;

13. á chur i bhfios go láidir go bhfuil CMI agus córas foinse oscailte bunriachtanach chun 
fíorgheilleagar digiteach agus glas agus téarnamh tapa agus inbhuanaithe a bhaint 
amach; á iarraidh ar an gCoimisiún comhoibriú leis an lucht tionscail agus leis na 
geallsealbhóirí chun teacht ar réitigh, lena n-áirítear chun idirdhealú níos fearr a 
dhéanamh idir bunphaitinní caighdeáin agus paitinní eile, agus chun go mbeadh cur 
chuige níos soiléire ann i leith na n-oibleagáidí maidir le ceadúnú táirgí idirmheánacha 
agus deiridh;

14. ag tathant ar an gCoimisiún dul i gcomhar leis na Ballstáit chun breis rochtana ar 
thacaíocht airgeadais agus ar chreidmheasanna bunaithe ar shócmhainní doláimhsithe a 
éascú chun FBManna a spreagadh lena MI a chlárú agus tairbhe iomlán a bhaint as, rud 
lena n-áiritheofaí téarnamh eacnamaíoch níos tapúla agus níos inbhuanaithe.

15. ag leagan béim ar a thábhachtaí atá CMI i ngeilleagar athléimneach agus i dtéarnamh 
glas; ag tathant ar an gCoimisiún agus na Ballstáit an incháilitheacht do chistí Eorpacha 
a leathnú chuig na hoibreoirí eacnamaíocha uile i gcomhair chlárú agus luacháil MI as a 
n-eascródh méadú ar bhreisluach an táirge trí chomhtháthú ceadúnas;

16. á chur i bhfios go láidir go bhfuil sé d’acmhainneacht ag CMI an taighde agus an 
nuálaíocht a dhreasú in AE;

17. á iarraidh ar an gCoimisiún agus ar na Ballstáit comhiarrachtaí a dhéanamh ar a áirithiú 
go mbeidh cur chun feidhme an Phlean Gníomhaíochta ina shiocair le hathchóirithe 
forleathana agus éifeachtacha agus cur chun feidhme Rialachán MI, agus é ina aidhm 
dheiridh iomaíochas agus nuálaíocht a áirithiú, mar aon le táirgí sábháilte agus iontaofa 
do thomhaltóirí sa mhargadh aonair;

18. ag tabhairt dá haire nach mian le gach cuideachta cearta a chlárú, ag brath ar a straitéis, 
agus, dá bhrí sin, gur cheart an tacaíocht agus an chomhairle a thairgtear na straitéisí MI 
bailí uile a chur san áireamh chun a áirithiú go mbainfear an úsáid is éifeachtaí is féidir 
as CMInna cuideachta; á mheas, i gcás inarb é an clárú rogha na tosaíochta, gur cheart 
tacú le micrifhiontair agus FBManna trí nósanna imeachta clárúcháin simplí agus táillí 
riaracháin ísle;

19. á thabhairt chun suntais go mb’fhéidir go mbeadh cuir chuige dhifriúla ag teastáil ó 
thionscail éagsúla, agus ag tabhairt rabhadh go bhféadfadh dlíthíocht agus bagairtí ina 
leith a bheith ina n-ualach ar an gcóras paitinne dá mbeadh an iompraíocht mhí-
úsáideach ina hiompraíocht fhorleathan; á iarraidh, dá bhrí sin, go mbeidh breis 
trédhearcachta ann maidir le húinéireacht paitinní, lena n-áirítear trí fheasacht a 
mhúscailt faoi na buntáistí a bhaineann le cosaint dhlíthiúil ríomhchlár i gcomhréir le 



RR\1242013GA.docx 35/56 PE693.593v03-00

GA

Treoir 2009/24/CE, agus go ndéanfar mí-úsáid ar an dlíthíocht a theorannú;

20. ag leagan béim ar a thábhachtaí atá sé córas Eorpach aonadach paitinní a bhunú lena 
gcumhdófaí na Ballstáit uile agus, dá bhrí sin, a dhéanfadh simpliú nach beag ar an 
bpaitinniú in AE, a chuirfeadh borradh faoin trédhearcacht agus a d’éascódh an ceadúnú 
inacmhainne; á iarraidh ar na Ballstáit dlús a chur athuair leis na hiarrachtaí ar chóras 
aonadach na bpaitinní a thabhairt isteach agus ar CAP a bhunú;

21. á chur i bhfáth gur cheart an tionscnamh tacú go héifeachtach le hiarrachtaí AE ar rialáil 
urrúnta ar IS a ghlacadh, agus cur leis na hiarrachtaí sin, chun feabhas a chur ar mhuinín 
na saoránach agus chun aghaidh a thabhairt ar an tsábháilteacht i ndeacrachtaí a 
bhaineann le teicneolaíochtaí IS, le blocshlabhra agus le hidirlíon na rudaí nithiúla, go 
sonrach i réimsí an chúraim sláinte, an oideachais, agus na teicneolaíochta glaise, trí 
chearta na dtomhaltóirí agus cearta bunúsacha na saoránach a chosaint;

22. ag athdhearbhú go bhfuil sé bunriachtanach go ndéanfaí bacainní ar rochtain ar shonraí 
a ísliú chun forbairt seirbhísí nua a spreagadh, agus fós na heisceachtaí reatha maidir le 
mianadóireacht téacs agus mianadóireacht sonraí (TDM) i dTreoir (AE) 2019/790 a 
chur i bhfeidhm go cuí i gcomhréir le cuspóirí na n-eisceachtaí sin, agus tacaíocht a 
thabhairt d’fhorbróirí IS; á chreidiúint go bhféadfaí breis treoraíochta a bhreithniú, más 
iomchuí, i gcás deacrachtaí sonracha a d’fhéadfadh a bheith ann i gcur chun feidhme 
praiticiúil eisceachtaí TDM;

23. ag tabhairt dá haire go bhfuil méadú as cuimse tagtha ar úsáid chórais na hintleachta 
saorga i réimse an chruthaithe, na nuálaíochta agus na heolaíochta, atá ag brath go mór 
ar CMI, le blianta beaga anuas agus go meastar go leanfaidh méadú de bheith ag teacht 
ar an úsáid sin sna blianta amach romhainn; ag tabhairt dá haire, dá bhrí sin, gur deis ar 
leith atá i dteicneolaíochtaí nua chun tacú le téarnamh inbhuanaithe gheilleagar AE agus 
le hathléimneacht an mhargaidh inmheánaigh agus fós gan aon duine ná aon réigiún a 
fhágáil ar lár; á chur i bhfios go láidir nach mór don Choimisiún teicneolaíochtaí glasa 
agus aireagáin ghlasa a dhreasú agus luaíocht a thabhairt orthu;

24. á iarraidh ar an gCoimisiún breithniú a dhéanamh, ar bhonn measúnú tionchair, i dtaobh 
sásra aonfhoirmeach éifeachtúil agus trédhearcach a thabhairt isteach chun cosaint a 
thabhairt do thásca geografacha neamhthalmhaíochta (TGanna) amhail 
lámhcheardaíochtaí, ar minic iad ina gcuid thábhachtach den fhéiniúlacht áitiúil, a 
mheallann an turasóireacht, a choinníonn scileanna uathúla agus a rannchuidíonn le 
poist ardcháilíochta a chruthú, go háirithe i réigiúin bheagfhorbartha; á chur i bhfáth go 
bhfágfadh sé sin faisnéis níos fearr agus infheicthe a bheith ag tomhaltóirí faoi 
bharántúlacht na dtáirgí sin;

25. á chur in iúl gur geal léi go bhfuil sé d’aidhm ag an bPlean Gníomhaíochta borradh a 
chur faoin tacaíocht do chóras an Aontais um thásca geografacha trí chosaint a thabhairt 
do TGanna i gcomhair táirgí talmhaíochta agus neamhthalmhaíochta araon chun feabhas 
a chur ar a n-iomaíochas, chun cur ar chumas tomhaltóirí tairbhe iomlán a bhaint as 
deiseanna, agus chun rannchuidiú le hinbhuanaitheacht eacnamaíoch, shóisialta agus 
chomhshaoil an mhargaidh aonair;

26. á chur i bhfios go láidir go bhfuil impleachtaí diúltacha ag tairgí góchumtha arna gcur ar 
an margadh inmheánach agus ag mainneachtainí san fhaireachas margaidh agus go 

ndéanann siad dochar do thomhaltóirí agus don iontaoibh fhoriomlán as an margadh 
aonair; á iarraidh, ina leith sin, go ndéanfar measúnú tionchair úr ar fheidhmiú 
foriomlán na Treorach um Fhorfheidhmiú (2004/48/CE); ag tathant ar an gCoimisiún 
cur chun feidhme na reachtaíochta custaim a fhorfheidhmiú go héifeachtach agus 
rialuithe custaim a chomhchuibhiú ar fud AE;

27. á iarraidh ar an gCoimisiún feachtais chun cur i gcoinne theacht isteach na dtáirgí 
góchumtha uile, agus béim a leagan ar na táirgí góchumtha ar an margadh is dochraí do 
thomhaltóirí, a chur chun cinn; á chur i bhfios go láidir, i gcás geilleagar sonraí dea-
fheidhmiúil, gur gá comhar forfheidhmiúcháin domhanda maille le comhroinnt sonraí 
chun a ráthú go ndéanfaidh cuideachtaí nach bhfuil a gceanncheathrú acu in AE na 
rialacha Eorpacha maidir le cosaint tomhaltóirí a chomhlíonadh freisin;

28. á chur in iúl gur geal léi go bhfuil sé de rún ag an gCoimisiún treisiú le forfheidhmiú 
CMInna ar leibhéal AE trí shainordú an Choimisiúin a leathnú agus tríd an gcúram sin a 
shannadh don Oifig Eorpach Frith-Chalaoise (OLAF), ionas go ndéanfadh OLAF ní 
hamháin cosc a chur ar earraí góchumtha dul isteach sa mhargadh aonair, ach, chomh 
maith leis sin, go bhféadfadh sé gníomhú in aghaidh táirgeadh aindleathach earraí 
góchumtha laistigh de AE; á iarraidh go ndéanfar na bacainní forfheidhmiúcháin atá ann 
faoi láthair a dhúnadh, agus go gcuirfear feabhas suntasach ar acmhainneacht na n-
údarás forfheidhmithe dlí aghaidh a thabhairt go héifeachtúil ar fhadhbanna slándála do 
thomhaltóirí a shainaithnítear i bhfoláirimh chóras RAPEX;

29. ag athdhearbhú go bhfuil sé de rún ag an Aontas Eorpach gníomhú mar cheannródaí 
domhanda do MI agus go bhfuil ról tábhachtach aige i ndáil le haghaidh a thabhairt ar 
sháruithe ar MI mar aon le cleachtais éagóracha agus i ndáil lena áirithiú go mbeidh cur 
chuige cothrom ann ar leibhéal AE agus ar an leibhéal domhanda; ag cur béim ar nádúr 
domhanda fhorbairt CMI, agus, dá bhrí sin, go háirithe ar an ngá atá le tacaíocht trádála 
do chuideachtaí Eorpacha agus fós leibhéal ard cosanta do thomhaltóirí a áirithiú; á chur 
i bhfáth go bhfuil an t-iomaíochas agus an tarraingteacht idirnáisiúnta fréamhaithe i 
margadh inmheánach láidir agus athléimneach ina bhfuil cosaint agus forfheidhmiú 
CMI.

TUAIRIM ÓN gCOISTE UM THALMHAÍOCHT AGUS UM FHORBAIRT TUAITHE

chuig an gCoiste um Ghnóthaí Dlíthiúla

ar phlean gníomhaíochta um maoin intleachtúil chun tacú le téarnamh agus athléimneacht an 
Aontais
(2021/2007(INI))

Rapóirtéir don tuairim: Irène Tolleret

MOLTAÍ

Iarrann an Coiste um Thalmhaíocht agus um Fhorbairt Tuaithe ar an gCoiste um Ghnóthaí 
Dlíthiúla, mar an coiste atá freagrach, na moltaí seo a leanas a ionchorprú ina thairiscint i 
gcomhair rúin:

1. á chur in iúl gur geal léi cur i láthair an phlean gníomhaíochta nua um maoin 
intleachtúil1 agus ag aithint a thábhachtaí atá sé don earnáil agraibhia; á chur i bhfáth go 
bhfuil ról suntasach ag tásca geografacha (TGanna) agus ag sainearraí traidisiúnta faoi 
ráthaíocht (STRanna) maidir le cearta intleachtúla agus clú earnáil bia agus dí an 
Aontais a chosaint sa mhargadh aonair agus i margaí idirnáisiúnta; á mheabhrú go 
bhfuil thart ar 3 300 táirge cosanta ag AE mar TGanna, agus 64 mar STRanna;

2. á mheabhrú go bhfuil tábhacht mhór eacnamaíoch ag baint le TGanna, arb ionann iad 
agus thart ar 7 % de dhíolacháin iomlána agus 15.4 % d’onnmhairí bia agus deochanna 
an Aontais; ag tabhairt dá haire go bhfuil luach bliantúil na dtáirgí sin uile méadaithe go 
dtí níos mó ná EUR 75 bhilliún, agus go dtagann níos mó ná aon chúigiú de sin ó 
onnmhairí lasmuigh den Aontas;

3. á chur i bhfáth, dá bhrí sin, gur gá feabhas a chur ar chosaint TGanna agus STRanna 
mar chearta maoine intleachtúla, laistigh den mhargadh aonair agus ar fud an domhain 
araon trí chomhaontuithe déthaobhacha agus iltaobhacha le tíortha nach tíortha den 
Aontas Eorpach iad; á chreidiúint gur cheart cosaint níos fearr a thabhairt do TGanna i 
gcoinne na gcleachtas mí-iompair tráchtála go léir i ndlí an Aontais, lena n-áirítear nuair 
a úsáidtear mar chomhábhair iad nó nuair a dhíoltar mar chuid de sheirbhís iad; á 
thabhairt chun suntais a thábhachtaí atá sé a áirithiú nach ndéanfaidh tríú páirtí clú 

1 Teachtaireacht ón gCoimisiún an 25 Samhain 2020 dar teideal Making the most of the EU’s innovative 
potential - An intellectual property action plan to support the EU’s recovery and resilience [An Leas is fearr is 
féidir a bhaint as acmhainneacht nuálach an Aontais Eorpaigh – Plean gníomhaíochta um maoin intleachtúil 
chun tacú le téarnamh agus athléimneacht an Aontais Eorpaigh] (COM(2020)0760).



PE693.593v03-00 40/56 RR\1242013GA.docx

GA

TGanna i gceist a lagú; ag cur béim ar a thábhachtaí atá an chosaint sin chun poist san 
Aontas a bhaineann le táirgeadh agus dáileadh na dtáirgí sin a chaomhnú; á thabhairt 
chun suntais gur gá feabhas a chur ar na seiceálacha ar thionscnamh comhábhar le 
haghaidh TGanna go léir, lena n-áirítear sonrúcháin tionscnaimh faoi chosaint 
(STFCanna) agus tásca geografacha faoi chosaint (TGFCanna); á chur in iúl gur oth léi 
gur diúltaíodh, le linn na caibidlíochta atá ar siúl faoi láthair maidir le nuachóiriú an 
Chomhaontaithe Comhlachais idir AE agus an tSile, cosaint eisiach a thabhairt do 
TGanna suaitheanta de chuid an Aontais, go háirithe in earnáil an fhíona;

4. á chur i bhfios go gcuireann feachtais phromóisin le muinín tomhaltóirí as codanna 
tábhachtacha den bhiashlabhra agus go méadaíonn siad feasacht i dtaobh cháilíocht agus 
thionscnamh na dtáirgí; á chur i bhfios, ina theannta sin, go bhfágann na feachtais sin 
gur furasta barántúlacht táirgí ar ardchaighdeán a shainaithint agus, go hindíreach, iad a 
chosaint ar fhorghabháil agus ar aithrisí; á iarraidh ar an gCoimisiún feachtais 
phróimóisin TGanna agus STRanna a neartú sa chéad athbhreithniú eile ar an 
reachtaíocht chomhfhreagrach, agus feabhas a chur ar fheasacht na dtomhaltóirí, lena n-
áirítear leis an aidhm an tomhaltas áitiúil a mhéadú agus tacú le slabhraí soláthair 
gairide agus le córais bhia chríochacha atá sláintiúil, athléimneach agus inbhuanaithe;

5. á iarraidh ar an gCoimisiún agus ar na Ballstáit sásraí soláthair phoiblí a oiriúnú chun 
feabhas a chur ar an rochtain ar tháirgí a bhfuil lipéad cáilíochta orthu amhail TGanna 
agus STRanna;

6. ag tabhairt dá haire gur tháinig méadú ar dhíolacháin ar líne le linn phaindéim COVID-
19 agus go bhfuil an-acmhainn sa mhargadh sin do TGanna agus do STRanna, ach á 
chur i bhfáth nach féidir é a bhaint amach ach amháin má thugtar cosaint níos fearr do 
chearta intleachtúla; á chur i bhfios gur cheart feidhm a bheith ag cosaint TGanna 
maidir le gach earra a dhíoltar ar líne agus gur cheart nósanna imeachta a chur ar fáil do 
tháirgeoirí TGanna chun cosc a chur ar chlárúcháin ainmneacha fearainn de mheon 
mímhacánta lena mbaintear an bonn de chosaint TGanna; á iarraidh ar an gCoimisiún a 
bheith ar thús cadhnaíochta ó thaobh cosaint ar líne de, go sonrach trína háireamh i 
gcomhaontuithe trádála déthaobhacha agus iltaobhacha; á mheabhrú go ndearna an 
Pharlaimint moltaí sa réimse sin le linn na bpléití ar athchóiriú an chomhbheartais 
talmhaíochta agus gur aontaigh an Coimisiún measúnú a dhéanamh ar na tograí sin; á 
chur in iúl gur geal léi go bhfuil de rún ag an gCoimisiún oibriú le comhpháirtithe 
idirnáisiúnta chun TGanna a chosaint ar fud an domhain trí Chlárlann iltaobhach 
Liospóin de chuid na hEagraíochta Domhanda um Maoin Intleachtúil (EDMI) agus dlús 
a chur lena rannpháirtíocht i bhfóraim idirlín dhomhanda chun a áirithiú go n-
urramaítear go hiomlán an córas idirnáisiúnta ainmneacha fearainn maidir le cearta 
maoine intleachtúla, lena n-áirítear TGanna;

7. á mheas gur cheart do shaincheist an ró-ualaigh riaracháin a chuirtear ar tháirgeoirí i 
ndáil le clárú, leasú agus bainistiú sonraíochtaí táirgí TG agus STR a bheith i gceartlár 
na bpléití amach anseo; á mheabhrú gur simplíodh na nósanna imeachta chun na 
sonraíochtaí le haghaidh TGanna a leasú agus gur cuireadh i riocht níos éifeachtúla iad 
le haghaidh táirgí fíona agus agraibhia faoi chuimsiú an athbhreithnithe ar athchóiriú an 
chomhbheartais talmhaíochta, agus gur cheart an cur chuige sin a neartú amach anseo;

8. á chur i bhfáth gur gá feabhas a chur ar an ról atá ag grúpaí táirgeoirí TGanna; á mheas, 

i ndáil leis sin, gur céim thábhachtach chun an cuspóir sin a bhaint amach na huirlisí 
bainistithe soláthair a chuirtear i bhfeidhm maidir le cáiseanna agus liamhása STFC 
agus TGFC, a comhaontaíodh faoi chuimsiú athchóiriú an chomhbheartais 
talmhaíochta, a leathnú chuig gach earnáil talmhaíochta agus fíona; á iarraidh ar an 
gCoimisiún tograí breise a dhéanamh chun cur ar chumas grúpaí táirgeoirí bainistiú níos 
fearr a dhéanamh ar chlú agus ar mhargaíocht a dtáirgí agus an tionchar atá acu sa 
slabhra luacha a neartú;

9. ag tacú le mian an Choimisiúin na rialacha maidir le TGanna, a leagtar amach faoi 
láthair i gceithre rialachán de chuid an Aontais (trí rialachán i ndiaidh athchóiriú an 
chomhbheartais talmhaíochta), a chuíchóiriú agus a chomhchuibhiú, agus béim á leagan 
aici ar an ngá atá le creat sonrach comhtháite a choimeád le haghaidh táirgí fíona agus le 
haghaidh biotáille;

10. ag tabhairt dá haire go bhfuil de chuspóir ag an gCoimisiún táirgeoirí TGanna a 
spreagadh chun táirgí inbhuanaithe a mhargú chun freastal ar éilimh na sochaí agus ar 
ionchais na dtomhaltóirí; á chur i bhfáth gurb amhlaidh, ar thionscnamh na Parlaiminte, 
atá deis tugtha isteach, faoi chuimsiú an athchóirithe ar an gcomhbheartas talmhaíochta, 
go n-áireodh táirgeoirí i sonraíochtaí, ar bhonn deonach, an méid a chuireann a gcuid 
táirgí leis an bhforbairt inbhuanaithe; á mheas gur cheart an deis sin a threisiú i 
dtionscnaimh ón gCoimisiún amach anseo;

11. á chur i bhfáth gur modh chun maoin intleachtúil a chosaint agus chun barántúlacht a 
thaispeáint trí thionscnamh an táirge a léiriú, thar aon ní eile, iad TGanna; á iarraidh 
nach mbainfear, le tionscnaimh ón gCoimisiún amach anseo, an bonn de TGanna ná do 
STRanna go díreach ná go hindíreach trí bhearta a d’fhéadfadh díobháil a dhéanamh 
dóibh; á chur i bhfáth, go háirithe, gur gá teacht ar réiteach cothromúil maidir le lipéadú 
cothúcháin i gcomhthéacs na dtionscnamh a bheidh ann amach anseo faoin Straitéis ‘ón 
bhFeirm go dtí an Forc’;

12. á aithint go bhfuil dreasachtaí le haghaidh nuálaíocht i ndáil le cineálacha síolta agus 
plandaí ríthábhachtach chun freastal ar éilimh na bhfeirmeoirí agus na dtomhaltóirí; á 
chur i bhfáth go laghdaítear astaíochtaí gás ceaptha teasa le feabhsuithe ar phórú plandaí 
agus ainmhithe trí thalmhaíocht níos éifeachtúla agus níos sábháilte a chur ar fáil;

13. á mheas go bhfuil sé ríthábhachtach cearta maoine intleachtúla a chosaint ar bhealach 
lena gcuirtear taighde agus nuálaíocht chun cinn, go háirithe chun cineálacha 
talmhaíochta níos athléimní a thabhairt isteach chun dul i ngleic leis an athrú aeráide, 
samhlacha feirmeoireachta inbhuanaithe agus agrai-éiceolaíocha a bhaint amach, ar 
samhlacha iad lena dtugtar cosaint d’acmhainní nádúrtha agus lena n-urramaítear 
acmhainn atáirgthe agus ábhair ilchineálaigh neamhchosanta san earnáil orgánach, agus 
cur leis na Spriocanna Forbartha Inbhuanaithe agus le cuspóirí an Chomhaontaithe 
Ghlais don Eoraip; á chur i bhfáth go bhfuil gá le córas láidir infhorfheidhmithe cosanta 
in AE chun cearta maidir le cineálacha plandaí a chosaint; á chur i bhfios nach mór do 
chearta maoine intleachtúla cur freisin le slándáil bia agus le hathléimneacht agus 
iomaíochas shamhail agraibhia AE;

14. ag meabhrú rún uaithi an 19 Meán Fómhair 2019 maidir le hinphaitinneacht plandaí 
agus próiseas riachtanach bitheolaíoch; á áitiú, áfach, nár cheart do laghdú ar éagsúlacht 

speiceas agus cineálacha ná do chailliúint neamhspleáchais feirmeoirí a bheith mar 
thoradh ar chearta maoine intleachtúla; á chur i bhfios go láidir go n-áirítear i gcóras na 
gceart maidir le cineálacha plandaí atá ag an gComhphobal (CPVR) coinníollacha agus 
coimircí le haghaidh neamhspleáchas feirmeoirí agus nach foláir, dá bhrí sin, gurb é an 
t-aon chóras amháin é a bheidh ann chun cineálacha plandaí a chosaint; á thabhairt chun 
suntais, i ndáil leis sin, gur ann do Dhearbhú na Náisiún Aontaithe maidir le Cearta 
Tuathánach agus Daoine Eile a Oibríonn i gCeantair Thuaithe;

15. á áitiú, dá bhrí sin, nach mór d’fheirmeoirí fanacht i mbun úinéireacht a síolta agus a n-
ábhar pórúcháin i gcomhréir le córas na gceart maidir le cineálacha plandaí dá 
bhforáiltear leis an Aontas Idirnáisiúnta um Chosaint Cineálacha Nua Plandaí (UPOV) 
agus i Rialachán (CE) Uimh. 2100/94 ón gComhairle2, agus nach mór dóibh a bheith in 
ann a síolta a roghnú agus a oiriúnú do dhálaí agus riachtanais áitiúla; á athdhearbhú 
nach ceadmhach do chineálacha plandaí agus ainmhithe, lena n-áirítear codanna agus 
tréithe, do phróisis bhitheolaíocha riachtanacha ná do tháirgí a thagann as na próisis sin 
a bheith inphaitinnithe ar bhealach ar bith, de bhun Threoir 98/44/CE3 agus de bhun 
intinn reachtas an Aontais, agus go bhfuil sí fós ar an airdeall maidir le cur chun 
feidhme an phrionsabail sin, agus á aithint dá bhrí sin gur oidhreacht choiteann ag cách 
na plandaí agus na hainmhithe uile atá san fhearann poiblí;

16. á chur i bhfios go láidir a thábhachtaí atá córas CPVR chun a áirithiú go bhféadfaidh 
póraitheoirí leanúint de chineálacha nua a fhorbairt le haghaidh táirgeadh inbhuanaithe 
bia agus le haghaidh gairneoireacht inbhuanaithe, agus tairbhe le baint as sin ag 
póraitheoirí, ag saothróirí, ag feirmeoirí, ag tomhaltóirí agus ag an tsochaí i gcoitinne; á 
chur in iúl gur geal léi go bhfuil córas CPVR san áireamh sa phlean gníomhaíochta um 
maoin intleachtúil chun feabhas a chur ar chosaint na gceart maidir le cineálacha 
plandaí agus, dá bhrí sin, éifeachtacht an chórais amach anseo agus cur i bhfeidhm cuí 
an chórais sin a áirithiú; á chur i bhfios go láidir gurb é láidreacht an chórais cosanta 
maidir le cineálacha plandaí an bealach cothromúil a gcosnaítear leis obair na 
bpóraitheoirí, agus ag an am céanna á áirithiú, trí dhíolúine na bpóraitheoirí, go 
bhféadfaidh daoine eile úsáid gan bhac a bhaint as cineálacha atá faoi chosaint chun 
cineálacha nua a chruthú agus chun margaíocht a dhéanamh orthu;

17. á chur i bhfios gur éirigh go maith leis an tsamhail reatha maoine intleachtúla sa 
talmhaíocht; ag cur i bhfáth gur toradh dearfach – ó thaobh réitigh nuálacha sa 
talmhaíocht a chur chun feidhme de – a bhí ar an gcómhaireachtáil idir paitinní agus 
samhail chosanta na gceart maidir le cineálacha plandaí; á iarraidh ar an gCoimisiún 
agus ar na Ballstáit acmhainneacht nuálaíochta na hearnála agus an leas ginearálta a 
chosaint ar bhealach lena n-áirithítear go mbeidh rochtain éifeachtach ar ábhar atáirgthe 
plandaí agus go n-úsáidfear é ionas nach gcuirfear isteach ar chleachtais lena ráthaítear 
cearta na bhfeirmeoirí agus díolúine na bpóraitheoirí plandaí; á mheabhrú nach 
gceadaítear le córas na gceart maidir le cineálacha plandaí a chumhdaítear i 
gCoinbhinsiún UPOV agus i Rialachán (CE) Uimh. 2100/94 ón gComhairle do 
shealbhóir cirt maidir le cineálacha plandaí cosc a chur ar dhaoine eile úsáid a bhaint as 

2 Rialachán (CE) Uimh. 2100/94 ón gComhairle an 27 Iúil 1994 maidir le cearta Comhphobail i ndáil le 
cineálacha plandaí, IO L 227, 1.9.1994, lch. 1.
3 Treoir 98/44/CE ó Pharlaimint na hEorpa agus ón gComhairle an 6 Iúil 1998 maidir le cosaint dlí aireagán 
biteicneolaíoch, IO L 213, 30.7.1998, lch. 13.

an gcineál planda atá faoi chosaint chun críche gníomhaíochtaí pórúcháin breise;

18. á chur i bhfáth gur cheart iarrachtaí breise a dhéanamh an trédhearcacht a mhéadú 
maidir le stádas agus inphaitinneacht ábhair bhitheolaíoch; á chur i bhfios gur cheart 
rochtain leormhaith a thabhairt do phóraitheoirí ar fhaisnéis faoin ábhar bitheolaíoch a 
úsáidfidh siad sa phróiseas pórúcháin plandaí; á chur i bhfáth gur cheart don Choimisiún 
modhanna nua a chur chun feidhme chun comhairliúchán éifeachtach a dhéanamh agus 
chun faisnéis a mhalartú; ag cur i gcoinne aon phaitinniú ar ainmhithe beo;

19. á chur in iúl gur geal léi gur mian leis an gCoimisiún, faoi chuimsiú an phlean 
gníomhaíochta um maoin intleachtúil, féachaint an féidir córas cosanta TG a bhunú le 
haghaidh táirgí neamhthalmhaíochta ar leibhéal AE; á mheas go gcuirfeadh tionscnamh 
den sórt sin ar chumas tháirgeoirí AE lántairbhe a bhaint as na deiseanna a chuirtear ar 
fáil le córas idirnáisiúnta Acht na Ginéive maidir le sonrúcháin tionscnaimh agus 
TGanna a chlárú go hidirnáisiúnta, ar córas é atá á bhainistiú ag EDMI;

20. ag tabhairt dá haire, i gcomhthéacs an chomhairliúcháin leis na geallsealbhóirí maidir 
leis an measúnú tionchair tosaigh a rinne an Coimisiún d’fhonn córas cosanta TGanna le 
haghaidh táirgí neamhthalmhaíochta a bhunú, go raibh tacaíocht leathan ann do 
thionscnamh den sórt sin de chuid an Aontais, agus suntas á thabhairt do na tairbhí a 
d’fhéadfadh a bheith ann do na táirgí lena mbaineann ó thaobh trádáil idirnáisiúnta, 
trédhearcachta agus sainaithint tionscnaimh do thomhaltóirí agus ó thaobh forbairt 
eacnamaíoch do FBManna agus do cheantair thuaithe an Aontais.

TUAIRIM ÓN gCOISTE UM CHULTÚR AGUS UM OIDEACHAS

chuig an gCoiste um Ghnóthaí Dlíthiúla

ar phlean gníomhaíochta um maoin intleachtúil chun tacú le téarnamh agus athléimneacht an 
Aontais
(2021/2007(INI))

Rapóirtéir don tuairim: Andrey Slabakov

MOLTAÍ

Iarrann an Coiste um Chultúr agus um Oideachas ar an gCoiste um Ghnóthaí Dlíthiúla, mar 
an coiste atá freagrach, na moltaí seo a leanas a ionchorprú ina thairiscint i gcomhair rúin:

1. á mheabhrú gur ceart bunúsach í an mhaoin intleachtúil (MI) a chumhdaítear in 
Airteagal 17 de Chairt um Chearta Bunúsacha an Aontais Eorpaigh; ag aithint gur cearta 
bunúsacha iad rochtain ar oideachas, eolas, faisnéis agus cultúr a ráthaítear le 
teorainneacha cóipchirt amhail na teorainneacha sin a bhunaítear leis an Treoir 
athbhreithnithe maidir le Cóipcheart; ag meabhrú go bhfuil ag gach duine, de réir 
Dhearbhú Uilechoiteann Chearta an Duine, an ceart go gcosnófar na leasanna morálta 
agus ábhartha a eascraíonn as aon léiriú eolaíoch, liteartha nó ealaíonta arb é a n-údar 
iad;

2. ag aithint na ríthábhachta atá le sócmhainní doláimhsithe agus le tionscail atá dian ar MI 
do théarnamh eacnamaíoch, ceannasacht chultúrtha agus athléimneacht AE i ndiaidh 
phaindéim COVID-19; á chur i bhfios go láidir gur gá an chosaint dhlíthiúil do na 
sócmhainní agus na tionscail sin a fheabhsú go leordhóthanach, ionas go mbeidh 
cruthaitheoirí uile saothar cultúrtha agus cruthaitheach in ann leas a bhaint as a gcearta 
maoine intleachtúla (CMInna); ag cur béim ar an bhfíoras go bhfuil comhbhainistiú 
chearta na n-údar ina fhoinse thábhachtach ioncaim d’fhormhór na gcruthaitheoirí agus 
na n-ealaíontóirí san Eoraip agus go bhfuil sé bunriachtanach chun go bhfeidhmeodh 
creat AE maidir le cearta cóipchirt agus údar go héifeachtach, agus fós an rochtain is 
leithne is féidir ar shaothair chultúrtha agus chruthaitheacha a sholáthar i gcomhair an 
phobail; ag tabhairt dá haire, agus é ina ábhar imní di, go bhfuil cruthaitheoirí Eorpacha 
faoi bhrú córasach ó ardáin shruthaithe dhomhanda a gcearta cóipchirt nó údar a 
thabhairt uathu mar mhalairt ar íocaíochtaí aonuaire;

3. ag meabhrú go bhfuil sé de cheart ag gach duine páirt a ghlacadh gan srian i saol 
cultúrtha a bpobail, sult a bhaint as na healaíona, agus páirt a ghlacadh sa dul chun cinn 

eolaíoch agus sa mhéid a bhaintear amach dá bharr; á thabhairt chun suntais, i 
bhfianaise an mhéid sin, a thábhachtaí atá sé a bheith in ann saothair chultúrtha a 
rochtain gan beann ar an gcúlra socheacnamaíoch nó ar imthosca socheacnamaíocha, 
lena n-áirítear sa ré dhigiteach, chun cearta na n-úsáideoirí a chaomhnú agus an fearann 
poiblí a chosaint;

4. ag aithint a thábhachtaí atá sé a áirithiú go mbeidh comhdheiseanna ag saoránaigh AE a 
bheith in ann an t-oideachas agus an cultúr, lena n-áirítear an t-oideachas cultúrtha, a 
rochtain faoi na dálaí atá ann de bharr na paindéime; ag aithint na ndeiseanna atá ann 
feabhas a chur ar an rochtain sin mar gheall ar theacht chun cinn an digitithe in earnáil 
an chultúir agus in earnáil an oideachais agus ag moladh do na Ballstáit forálacha na 
Treorach maidir le Cóipcheart a thrasuí go pras agus go hiomlán d’fhonn feabhas a chur 
ar an rochtain ar an oideachas ar líne agus ar an oidhreacht chultúrtha dhigitithe;

5. ag tabhairt dá haire go bhfuil cosaint CMI bunriachtanach chun cuideachtaí a spreagadh 
le hinfheistíocht a dhéanamh i dtáirgí agus próisis nuálacha, agus go háirithe chun ábhar 
agus táirgí nua a tháirgeadh, ach á chur in iúl go bhfuil sí suite de go bhfuil ceadúnú 
éigeantach paitinní den tábhacht mar rogha deiridh chun a fhágáil gur féidir 
idirghabhálacha tarrthála a dhéanamh ar mhaithe le leas an phobail; á iarraidh ar an 
gCoimisiún, dá bhrí sin, anailís agus iniúchadh a dhéanamh ar na roghanna a 
d’fhéadfadh a bheith ann an ceadúnú éigeantach in AE a dhéanamh níos éifeachtaí agus 
a chomhordú ar bhealach níos fearr, agus fós na cásanna inar úsáideadh é san Aontas, na 
cúiseanna lena úsáid, na coinníollacha faoinar deonaíodh é, a iarmhairtí eacnamaíocha, 
agus cibé acu a baineadh an éifeacht inmhianaithe amach leis, a chur san áireamh;

6. ag tathant ar na Ballstáit tacú le hinstitiúidí oideachais agus oidhreachta cultúrtha chun 
cuidiú leo leas iomlán a bhaint as na deiseanna atá ann de bharr an digitithe, lena n-
áirítear trí fhorbairt a dhéanamh ar bhonneagar digiteach poiblí don oideachas digiteach 
agus trí rochtain ar an oidhreacht chultúrtha dhigitithe a sholáthar, gan bheith ag brath ar 
sheirbhísí idirghabhálaithe a bhfuil a samhlacha gnó bunaithe ar shonraí pearsanta a 
bhaint de shaoránaigh AE;

7. á iarraidh go mbeidh dian-idirphlé leanúnach ann ar an sainmhíniú iomchuí ar ábhar 
uaslódáilte atá faoi chosaint cóipchirt lena n-aithnítear go fírinneach cineálacha éagsúla 
ceadúnúcháin mar aon le saothair neamhcheadúnaithe, agus ag moladh go mbeidh 
malartú tuairimí ann maidir le samhlacha luacha saothair nach mór a bheith ar comhréir 
le húsáidí nua-aimseartha ardán ceoil agus meáin;

8. á iarraidh ar na Ballstáit a áirithiú go spreagfar cuideachtaí ó earnáil an chultúir agus 
earnáil na cruthaitheachta, go háirithe táirgeoirí ábhair, CMInna dá saothar a choinneáil 
nó a fháil agus feabhas a chur ar a seasamh i margaí iomaíocha, gan faillí a dhéanamh i 
gcearta údar agus taibheoirí; á chur in iúl go bhfuil ioncam 20 % níos airde ag 
cuideachtaí ar leo CMInna, rud a chuireann feabhas ar a gcumas rochtain a fháil ar 
mhargaí an-iomaíocha nár baineadh leas astu roimhe sin1; ag leagan béim ar na tairbhí 
éagsúla a bhaineann fostaithe as leibhéal ard cosanta CMI, toisc go n-íocann cuideachtaí 

1 Faireachlann Oifig Maoine Intleachtúla an Aontais Eorpaigh, Impact of intellectual property rights intensive 
industries in the European Union [Tionchar tionscal atá dian ar chearta maoine intleachtúla san Aontas 
Eorpach], Rannchuidiú MI, ceithre staidéar uile-AE ar rannchuidiú ceart maoine intleachtúla (CMInna) le 
geilleagar AE, 2021.

a bhfuil úinéireacht acu ar CMInna pá atá níos airde ar an meán; á chur in iúl gur geal 
léi na tionscnaimh éagsúla ón gCoimisiún agus ó Oifig Maoine Intleachtúla an Aontais 
Eorpaigh a áirithiú go mbainfidh FBManna an leas is fearr is féidir as a MI agus á 
iarraidh ar an gCoimisiún breis tionscnamh den sórt sin a mheas;

9. ag tabhairt dá haire gur mó paitinní náisiúnta ná paitinní AE a chomhdaítear i mbunáite 
na mBallstát; á iarraidh ar an gCoimisiún meastóireacht a dhéanamh ar cibé an bhfuil 
tionchar ag an gcostas a ghabhann le paitinní AE a chomhdú, agus na cosaintí atá ann dá 
mbarr, ar an gclaonadh sin, go háirithe i gcás FBManna;

10. á iarraidh go bhfeabhsófar na huirlisí atá ar fáil chun a áirithiú gur féidir a ráthú go 
mbeidh ag nuálaithe ó earnáil an chultúir agus earnáil na cruthaitheachta, go háirithe 
FBManna, toradh cothrom ar a n-infheistíochtaí agus go mbeidh siad in ann leas a 
bhaint as a saothair, agus, ar an gcaoi sin, an nuálaíocht a spreagadh tuilleadh;

11. ag leagan béim ar na dúshláin atá roimh FBManna maidir le CMInna a fháil agus ag 
tabhairt dá haire, agus é ina ábhar imní di, ilroinnt an chórais Eorpaigh MI, a chuireann 
bac ar fhorbairt fiontar i ndáil lena gcumas páirt a ghlacadh sa phróiseas taighde agus 
nuálaíochta; á iarraidh go ndéanfar bearta chun aghaidh a thabhairt ar shaincheist na 
dlíthíochta comhthreomhaire i dtíortha iomadúla in AE; á iarraidh go mbeidh an 
próiseas níos cuíchóirithe agus níos simplí agus go mbeidh faisnéis chruinn ag 
FBManna chun an próiseas éadála CMI a éascú agus go gcuirfí ar an eolas iad maidir 
leis na tairbhí a bhaineann le CMInna dá n-iomaíochas tráchtála; á chur i bhfáth gur gá 
do na Ballstáit bearta nithiúla a thabhairt isteach chun faisnéis agus comhairle níos fearr 
a sholáthar faoi CMInna agus a gcreat dlíthiúil in AE agus sna Ballstáit, lena n-áirítear 
fáil, cosaint agus úsáid, nach mór a mhaoiniú go leormhaith agus seirbhís ísealtairsí a 
sholáthar i gcomhair FBManna; á thabhairt chun suntais gur gá a áirithiú gur féidir le 
FBManna, ENRanna, agus institiúidí taighde agus acadúla CMInna a rochtain ar 
bhealach níos éasca agus tairbhe a bhaint astu; ag cur béim ar an bhfíoras go bhfuil gá le 
rialacháin CMI chun a áirithiú go mbeidh machaire réidh ann do na gníomhaithe uile, 
go háirithe gníomhaithe beaga;

12. á chur in iúl gur geal léi gealltanas an Choimisiúin tacú le trasuí iomlán agus tráthúil an 
dá threoir réime maidir le cóipcheart, ar féidir leo ról lárnach a bheith acu in 
athbheochan earnáil an chultúir agus na meán; á mheas gur cheart do na Ballstáit an 
Treoir maidir le Cóipcheart a chur chun feidhme i gceart, gan mhoill agus ar bhealach a 
léiríonn an comhaontú a rinne na comhreachtóirí; á chur in iúl gur oth léi, áfach, nach 
ndearna an Coimisiún na treoirlínte a fhoilsiú ach trí lá roimh an spriocdháta don chur 
chun feidhme; ag tathant ar na Ballstáit aird a thabhairt ar threoir an Choimisiúin, i.e. na 
treoracha a thrasuí go hiomlán ina reachtaíocht náisiúnta gan a thuilleadh moille, trí 
úsáid a bhaint as na huirlisí iomchuí chun cosaint cóipchirt a áirithiú, agus fós a ráthú go 
mbeidh ag na húsáideoirí an ceart chun tuairimí a nochtadh agus an ceart chun na 
próiseála ealaíne; ag leagan béim ar ról na Treorach maidir le Cóipcheart i ndáil le 
borradh a chur faoi théarnamh agus athléimneacht earnáil an chultúir agus earnáil na 
cruthaitheachta; ag aithint go bhfuil ceadúnú críochach agus eisiach ceart 
bunriachtanach don earnáil chlosamhairc, ní hamháin chun a cruthaitheacht, a maoiniú 
agus a hinbhuanaitheacht a ráthú ach, chomh maith leis sin, chun a áirithiú go mbeidh 
rochtain ag tomhaltóirí Eorpacha ar ábhar atá éagsúil ó thaobh an chultúir de agus ar 
mheáin iolraíocha; ag cur béim ar an bhfíoras go bhfuil an deimhneacht dhlíthiúil agus 

gnó agus an chomhsheasmhacht rialála fíorbhunriachtanach chun éagsúlacht chultúrtha 
shaibhir an Aontais a choimirciú agus chun a áirithiú go mbeidh cruthaitheoirí ábhair in 
ann dul chun cinn a dhéanamh agus go mbeidh siad in ann leanúint d’athinfheistíocht a 
dhéanamh in ábhar ardcháilíochta;

13. á chur in iúl gur léi an togra a leagtar amach sa phlean gníomhaíochta um maoin 
intleachtúil chun bosca uirlisí de chuid an Aontais i gcoinne an ghóchumtha a bhunú; á 
chur in iúl gur cúis díomá di nach dtugtar an leibhéal céanna airde ar chineálacha eile 
sáraithe ar CMI, lena n-áirítear sárú ar chóipcheart; ag moladh go bhforbrófar bosca 
uirlisí tiomnaithe i gcoinne an tsáraithe ar chóipcheart, ar cheart é a bheith bunaithe ar 
dhea-chleachtais tionscail agus a bheith comhtháite go hiomlán leis an Ionstraim um 
Sheirbhísí Digiteacha;

14. ag leagan béim ar na fadhbanna leanúnacha atá os comhair cruthaitheoirí, ealaíontóirí, 
léiritheoirí agus oibrithe san earnáil chultúrtha maidir le cearta cóipchirt agus cearta 
gaolmhara, go háirithe i bhfianaise na píoráideachta ar líne; á thabhairt chun suntais 
nach mór CMInna a chosaint go héifeachtach a bheith fite fuaite leis an gcomhrac i 
gcoinne na píoráideachta ábhair agus le feasacht a mhúscailt i measc an ghnáthphobail 
ar a luachmhaire atá CMInna do chruthaitheoirí; ag tabhairt dá haire, agus é ina 
mhórábhar imní di, gurb amhlaidh, mar a léirítear i staidéar a rinne Oifig Maoine 
Intleachtúla an Aontais Eorpaigh in 2019, a d’fhéadfadh sruthú bradach neamhdhlíthiúil 
ábhair a bheith ina shiocair le caillteanas post i dtionscail na cruthaitheachta, le 
caillteanais shuntasacha san ioncam poiblí agus le níos lú infheistíochta a bheith á 
déanamh in ábhar cruthaitheach, iriseoireachta agus spóirt, chun dochair don éagsúlacht 
chultúrtha agus, ar deireadh, don tomhaltóir Eorpach; ag tabhairt dá haire go bhfuil brú i 
gcónaí ar chruthaitheoirí, ar ealaíontóirí, ar léiritheoirí agus ar oibrithe san earnáil 
chultúrtha glacadh le conarthaí neamhfhabhracha, rud a fhágann go scarann siad lena 
CMInna go minic gan luach saothair iomchuí agus comhréireach a fháil as a saothar 
cruthaitheach; á chur i bhfáth nach mór do na Ballstáit a áirithiú go gcuirfear cosaint 
leordhóthanach i bhfeidhm chun cosc a chur ar údair, cruthaitheoirí, ealaíontóirí, 
léiritheoirí agus oibrithe san earnáil chultúrtha ar fud an Aontais a CMInna a chailleadh.

15. ag meabhrú a thábhachtaí atá an lámhcheardaíocht thraidisiúnta agus táirgí 
tionsclaíocha d’fhéiniúlacht chultúrtha agus fios gnó na hEorpa; ag leagan béim ar an 
ról bunriachtanach atá ag micrifhiontair lámhcheardaíochta agus talmhaíochta agus ag 
fiontair bheaga agus mheánmhéide i ndáil le saol eacnamaíoch réigiúin na hEorpa, go 
háirithe ceantair thuaithe, agus a mbreisluach don turasóireacht chultúrtha; ag tabhairt 
dá haire go bhfuil géarghá ag na táirgí sin le cosaint dhlíthiúil san Aontas chun 
góchumadh agus iomaíocht éagórach a chomhrac; ag leagan béim ar an tionchar 
dearfach a bheadh ag cosaint sui generis a bheith á tabhairt ag an Aontas do na táirgí sin 
ar fhiontair bheaga, ar an bhfostaíocht, ar oiliúint agus ar tharraingteacht chríocha na 
hEorpa, agus fós a fhágáil go bhféadfaí ciorcaid lámhcheardaíochta áitiúla agus táirgthe 
thionsclaíoch a fhorbairt agus a neartú; á iarraidh ar an gCoimisiún córas cosanta AE do 
thásca geografacha neamhthalmhaíochta a mholadh, bunaithe ar an múnla cosanta do 
thásca geografacha talmhaíochta;

16. ag leagan béim ar na dúshláin leanúnacha atá roimh mhic léinn, roimh mhúinteoirí agus 
roimh thaighdeoirí i ngeall ar dhúnadh éigeandála áitreabh na bhforas oideachais, na n-
eagraíochtaí taighde, na leabharlann agus na gcartlann; ag tabhairt dá haire, agus é ina 

mhórábhar imní di, an easpa rialacha trasteorann lena gcumhdaítear an chianfhoghlaim 
agus gníomhaíochtaí cianda eile a dhéantar lasmuigh den Aontas ach a bhfuil institiúidí 
atá bunaithe laistigh den Aontas freagrach astu; ag tathant ar na Ballstáit aghaidh a 
thabhairt ar an tsaincheist sin ar an leibhéal idirnáisiúnta;

17. ag tacú le hardán digiteach Eorpach a chruthú lena ndíreofaí ar chóipcheart agus ar 
CMInna, lenar cheart cúnamh agus treoir a thairiscint do chruthaitheoirí i réimsí an 
chultúir, na meán agus an oideachais chun go mbeidís in ann leas a bhaint as an raidhse 
deiseanna atá ar fáil ar fud na hEorpa; á iarraidh go mbeidh tionscnaimh oideachais 
agus múscailte feasachta shonracha ann chun cuidiú le cruthaitheoirí óga a threorú;

18. á chur in iúl gur oth léi go mbaintear úsáid as an idirlíon i bhfad is i ngearr chun ábhar 
bradach agus seirbhísí bradacha a sháraíonn CMInna a dháileadh agus ag tathant ar an 
gCoimisiún a aithint go bhfuil gá le hidirghabháil rialála chun a áirithiú gur féidir le 
sealbhóirí ceart a gcearta maoine a chosaint ar líne agus iad a fhorfheidhmiú go 
héifeachtach i gcomhréir le hAirteagal 17 den Chairt um Chearta Bunúsacha, lena n-
áirítear trí bhearta a bhfuil éifeacht trasteorann acu; á iarraidh ar na Ballstáit neartú a 
dhéanamh ar bhallraíocht agus seasaimh chonarthacha údar agus cruthaitheoirí, mar a 
leagtar amach in Airteagal 18 den Treoir maidir le Cóipcheart sna forálacha um 
struchtúrú cothrom dhlí na gconarthaí cóipchirt, trí bhíthin forálacha conarthacha agus 
sásraí um réiteach díospóidí chun a áirithiú go bhfaighidh na cruthaitheoirí uile luach 
saothair cóir agus go dtabharfar léargas ar chomhaontuithe ceadúnais leis na mórardáin;

19. á chur in iúl gur geal léi an togra ón gCoimisiún le haghaidh Ionstraim um Sheirbhísí 
Digiteacha ar bhonn an phrionsabail ‘an méid atá neamhdhleathach as líne, tá sé 
neamhdhleathach ar líne freisin’ agus go mbunófar faoi creat urrúnta chun na sáruithe 
sin ar CMI a chomhrac, lena n-áirítear trí fhorfheidhmiú sásraí fógra agus gnímh a 
neartú; á thabhairt chun suntais go rannchuideodh bearta réamhghníomhacha ó 
idirghabhálaithe go mór leis an gcomhrac i gcoinne na píoráideachta agus go 
bhféadfadh ról tábhachtach a bheith ag an intleacht shaorga agus ag an mblocshlabhra i 
ndáil le píoráideacht a bhrath agus i ndáil le CMInna a fhorfheidhmiú; ag tacú le húsáid 
teicneolaíochtaí nua chun sáruithe ar MI a chomhrac;

20. á chur i bhfios go láidir go raibh struchtúir eagraíochtúla agus cleachtais oibre ilroinnte 
ann cheana in earnáil an chultúir agus in earnáil na cruthaitheachta roimh COVID-19 i 
ngeall, go páirteach, ar mhúnlaí ioncaim MI-bhunaithe nach mbíodh á gcosaint go 
leordhóthanach, i measc tosca eile; ag aithint gur minic an luach saothair d’ealaíontóirí 
a bheith éagobhsaí agus éiginnte toisc go n-eascraíonn sé ó fhoinsí éagsúla amhail 
conarthaí, deontais phoiblí agus fóirdheontais, rud a fhágann a n-ioncam a bheith an-
ghuagach; ag cur béim ar an bhfíoras go raibh géarchéim COVID-19 ina bagairt ar shlí 
bheatha oibrithe in earnáil an chultúir agus in earnáil na cruthaitheachta agus go raibh sí 
ina siocair le cailliúint eiseach ioncaim i gcás na n-oibrithe sin; ag tabhairt faoi deara 
gurb amhlaidh, i gcás mórchuid údar, taibheoirí agus oibrithe cultúrtha, atá CMInna ina 
bhfoinse bhunriachtanach ioncaim a fhágann neamhspleáchas eacnamaíoch a bheith acu 
mar aon le heangach shábhála airgeadais atá ina cineál slándála sóisialta, agus gurbh é 
an margadh digiteach an t-aon uirlis chun ioncam a ghiniúint le linn na dianghlasála; ag 
tabhairt dá haire, agus é ina údar imní di, gurb amhlaidh, ar an mórgóir, nach iad na 
cruthaitheoirí agus na dáileoirí ar líne a ndeachaigh fás digiteach an chultúir chun 
tairbhe dóibh; á thabhairt chun suntais, dá bhrí sin, go bhfuil sé bunriachtanach go 



RR\1242013GA.docx 51/56 PE693.593v03-00

GA

bhfaigheadh údair luach saothair urrúnta agus cothrom agus go ndéanfaí a gcearta 
gaolmhara a choimirciú agus nach mór do na Ballstáit a gcreataí CMI a threisiú chun 
cruthaitheoirí agus taibheoirí a chosaint; ag tabhairt dá haire, i bhfianaise an taithí a 
fuarthas de bharr na paindéime, nach féidir mórléiriúcháin chultúrtha agus meán a 
dhéanamh ach má bhíonn na seirbhísí teicniúla agus idirghabhála is gá, amhail stiúradh 
cúnta agus lónadóireacht, ar fáil freisin; ag tabhairt dá haire nach iondúil go n-íoctar as 
na seirbhísí sin trí dhíolacháin ceadúnúcháin ach gur minic a bhíonn siad ag brath go 
hindíreach ar chonarthaí maithe a bheith ag chruthaitheoirí;

21. á iarraidh go ndéanfar gníomhaíocht thiomnaithe chun a áirithiú gur féidir leis na 
Ballstáit uile agus a gcuid saoránach rochtain a fháil ar ábhar ardcháilíochta i réimsí an 
oideachais, an chultúir agus na meán; á chur i bhfios go bhfuil gá le tacaíocht airgeadais 
ó AE i dtreo is go mbeidh rochtain ar ábhar ann i dteangacha oifigiúla uile an Aontais;

22. á iarraidh ar an gCoimisiún scrúdú a dhéanamh ar thionchar fís-ardán ar éileamh nach 
bhfuil bunaithe in AE ar chruthú ábhair Eorpaigh agus ar conas a idirghníomhaíonn na 
hardáin sin le cruthaitheoirí saothar ceoil agus closamhairc san Aontas; ag tabhairt dá 
haire, agus é ina údar imní di, go mbaintear a gcearta cóipchirt nó údar go hiomlán de 
chruthaitheoirí nuair a chuirtear iallach orthu glacadh le conarthaí ceannaigh thar barr 
amach; ag tabhairt dá haire, agus é ina údar imní di, córas ‘na hoibre coimisiúnaithe’ a 
úsáideann na cuideachtaí sin, a fhaigheann CMInna mar mhalairt ar íocaíocht aonuaire 
agus a dhéanann brabús ar shaothrú a gcuid oibre; ag tabhairt dá haire go bhforchuirtear 
na conarthaí ceannaigh thar barr amach sin ar chruthaitheoirí Eorpacha trí dhlíthe 
neamh-AE, d’ainneoin go ndéanann forálacha an dlí náisiúnta agus forálacha dhlí an 
Aontais é sin a dhíspreagadh; á iarraidh ar an gCoimisiún faireachán a dhéanamh ar an 
bhfeiniméan sin agus imscrúdú críochnúil a dhéanamh ar na cleachtais sin ag ardáin 
sruthaithe dhomhanda agus ar a dtionchar ar luach saothair cruthaitheoirí bunaithe ar 
chearta cóipchirt nó údar; á chur i bhfáth gur gá sásraí iomchuí luacha saothair a bhunú 
do chruthaitheoirí ábhair agus saothrú a gcuid oibre ar fud an Aontais; ag leagan béim ar 
a thábhachtaí atá gníomhaíocht shonrach agus tacaíocht do chruthaitheoirí ábhair 
dhigitigh;

23. ag leagan béim ar ról MI mar cheann de na nithe is mó a chuireann borradh faoin bhfás 
eacnamaíoch; á iarraidh go mbeidh ról tábhachtach ag MI i dtodhchaí AE trí 
ghníomhaíocht chun cothrom iomaíochta domhanda a chur chun cinn, cosaint a 
thabhairt ar sáruithe ar CMI, seasamh le ceannasacht theicneolaíoch an Aontais, agus 
claochlú glas agus claochlú digiteach na hEorpa a éascú; ag leagan béim ar an ról 
bunriachtanach atá ag MI cheana i gclaochlú digiteach na hEorpa; ag cur béim ar an 
bhfíoras gur cheart an nuálaíocht a bheith fite fuaite leis an gcruthaitheacht agus leis an 
digitiú, agus an phaindéim ina léiriú go bhfuil gá le teicneolaíochtaí nua criticiúla, go 
háirithe sa tsláinte agus san oideachas; á thabhairt chun suntais gur gá córas a chur i 
bhfeidhm chun gnólachtaí Eorpacha a chosaint ar chibearionsaithe agus cailleadh na rún 
trádála a thagann astu;

24. á chur in iúl gur geal léi gealltanas an Choimisiúin cosaintí urrúnta a lorg do MI i 
gcomhaontuithe saorthrádála a dhéanfar amach anseo agus a áirithiú go ndéanfar na 
cosaintí sin a chur chun feidhme go hiomlán i gcomhaontuithe atá ann cheana; á chur in 
iúl gur oth léi, áfach, nach bhfuil an teimpléad reatha do CMInna i gcomhaontuithe 
saorthrádála ina léiriú ar na cosaintí atá ann le rialacha AE; ag meabhrú don Choimisiún 

go mbaineann sínitheoirí comhaontuithe saorthrádála ciall as CMInna atá éagsúil ó leis 
an gciall a bhaineann AE astu agus gur in áiteanna ó lasmuigh den Aontas atá an 
bhagairt is mó ar MI; ag moladh go léireoidh caibidlí MI chomhaontuithe saorthrádála 
an Aontas múnla AE de chearta údar agus cearta gaolmhara, ina bhfuil meas ar CMInna 
údar agus an ceart atá acu luach saothair a fháil go seasta as saothrú a saothar ar na 
meáin uile.

